
ಕೃಷ್ಣ  ಯಜುರ್ವೇದೀಯ  ತೈತ್ತಿರೀಯ  ಸಂಹಿತಾಯಾ -
ನ್ತೃತೀಯಕಾಣ್ಡೇ  ಚತುರ್ಥಃ  ಪ್ರಶ್ನಃ  –
ಇಷ್ಟಿಹೋಮಾಭಿಧಾನಂ

ಓ -ನ್ನಮಃ  ಪರಮಾತ್ಮನೇ , ಶ್ರೀ  ಮಹಾಗಣಪತಯೇ  ನಮಃ ,
ಶ್ರೀ  ಗುರುಭ್ಯೋ  ನಮಃ  ।  ಹ॒ರಿಃ॒  ಓಮ್  ॥

ವಿ  ವಾ  ಏ॒ತಸ್ಯ॑  ಯ॒ಜ್ಞ  ಋ॑ದ್ಧ್ಯತೇ॒  ಯಸ್ಯ॑
ಹ॒ವಿರ॑ತಿ॒ರಿಚ್ಯ॑ತೇ॒  ಸೂರ್ಯೋ॑  ದೇ॒ವೋ
ದಿ॑ವಿ॒ಷದ್ಭ್ಯ॒  ಇತ್ಯಾ॑ಹ॒  ಬೃಹ॒ಸ್ಪತಿ॑ನಾ
ಚೈ॒ವಾಸ್ಯ॑  ಪ್ರ॒ಜಾಪ॑ತಿನಾ  ಚ  ಯ॒ಜ್ಞಸ್ಯ॒
ವ್ಯೃ॑ದ್ಧ॒ಮಪಿ॑  ವಪತಿ॒  ರಖ್ಷಾಗ್ಂ॑ಸಿ॒  ವಾ  ಏ॒ತ -
ತ್ಪ॒ಶುಗ್ಂ  ಸ॑ಚನ್ತೇ॒  ಯದೇ॑ಕದೇವ॒ತ್ಯ॑  ಆಲ॑ಬ್ಧೋ॒
ಭೂಯಾ॒ -ನ್ಭವ॑ತಿ॒  ಯಸ್ಯಾ᳚ಸ್ತೇ॒  ಹರಿ॑ತೋ॒  ಗರ್ಭ॒
ಇತ್ಯಾ॑ಹ  ದೇವ॒ತ್ರೈವೈನಾ᳚ -ಙ್ಗಮಯತಿ॒
ರಖ್ಷ॑ಸಾ॒ಮಪ॑ಹತ್ಯಾ॒  ಆ  ವ॑ರ್ತನ  ವರ್ತ॒ಯೇತ್ಯಾ॑ಹ॒  [
ವರ್ತ॒ಯೇತ್ಯಾ॑ಹ , ಬ್ರಹ್ಮ॑ಣೈ॒ವೈನ॒ -ಮಾ ] 1

ಬ್ರಹ್ಮ॑ಣೈ॒ವೈನ॒ -ಮಾ  ವ॑ರ್ತಯತಿ॒  ವಿ  ತೇ॑  ಭಿನದ್ಮಿ
ತಕ॒ರೀಮಿತ್ಯಾ॑ಹ  ಯಥಾಯ॒ಜುರೇ॒ವೈತದು॑ - ರುದ್ರ॒ಫ್ಸೋ
ವಿ॒ಶ್ವರೂ॑ಪ॒  ಇನ್ದು॒ರಿತ್ಯಾ॑ಹ  ಪ್ರ॒ಜಾ  ವೈ  ಪ॒ಶವ॒
ಇನ್ದುಃ॑  ಪ್ರ॒ಜಯೈ॒ವೈನ॑ -ಮ್ಪ॒ಶುಭಿ॒ -ಸ್ಸಮ॑ರ್ಧಯತಿ॒
ದಿವಂ॒ -ವೈಁ  ಯ॒ಜ್ಞಸ್ಯ॒  ವ್ಯೃ॑ದ್ಧ -ಙ್ಗಚ್ಛತಿ
ಪೃಥಿ॒ವೀಮತಿ॑ರಿಕ್ತ॒ -ನ್ತದ್ಯನ್ನ
ಶ॒ಮಯೇ॒ದಾರ್ತಿ॒ಮಾರ್ಚ್ಛೇ॒ -ದ್ಯಜ॑ಮಾನೋ  ಮ॒ಹೀ  ದ್ಯೌಃ
ಪೃ॑ಥಿ॒ವೀಚ॑  ನ॒  ಇ॑ - [ನ॒  ಇತಿ॑ , ಆ॒ಹ॒
ದ್ಯಾವಾ॑ಪೃಥಿ॒ವೀಭ್ಯಾ॑ಮೇ॒ವ ] 2

-ತ್ಯಾಹ॒  ದ್ಯಾವಾ॑ಪೃಥಿ॒ವೀಭ್ಯಾ॑ಮೇ॒ವ  ಯ॒ಜ್ಞಸ್ಯ॒
ವ್ಯೃ॑ದ್ಧ॒ -ಞ್ಚಾತಿ॑ರಿಕ್ತ -ಞ್ಚ  ಶಮಯತಿ॒  ನಾ -
ಽಽರ್ತಿ॒ಮಾರ್ಚ್ಛ॑ತಿ॒  ಯಜ॑ಮಾನೋ॒  ಭಸ್ಮ॑ನಾ॒ -ಽಭಿ
ಸಮೂ॑ಹತಿ  ಸ್ವ॒ಗಾಕೃ॑ತ್ಯಾ॒  ಅಥೋ॑  ಅ॒ನಯೋ॒ರ್ವಾ  ಏ॒ಷ
ಗರ್ಭೋ॒ -ಽನಯೋ॑ರೇ॒ವೈನ॑ -ನ್ದಧಾತಿ॒  ಯದ॑ವ॒ದ್ಯೇದತಿ॒
ತದ್ರೇ॑ಚಯೇ॒ದ್ಯನ್ನಾವ॒ದ್ಯೇ -ತ್ಪ॒ಶೋರಾಲ॑ಬ್ಧಸ್ಯ॒



ನಾವ॑  ದ್ಯೇ -ತ್ಪು॒ರಸ್ತಾ॒ನ್ನಾಭ್ಯಾ॑  ಅ॒ನ್ಯದ॑ವ॒ದ್ಯೇ -
ದು॒ಪರಿ॑ಷ್ಟಾದ॒ನ್ಯ -ತ್ಪು॒ರಸ್ತಾ॒ದ್ವೈ  ನಾಭ್ಯೈ᳚  [ ] 3

ಪ್ರಾ॒ಣ  ಉ॒ಪರಿ॑ಷ್ಟಾದಪಾ॒ನೋ  ಯಾವಾ॑ನೇ॒ವ
ಪ॒ಶುಸ್ತಸ್ಯಾವ॑  ದ್ಯತಿ॒  ವಿಷ್ಣ॑ವೇ  ಶಿಪಿವಿ॒ಷ್ಟಾಯ॑
ಜುಹೋತಿ॒  ಯದ್ವೈ  ಯ॒ಜ್ಞಸ್ಯಾ॑ತಿ॒ರಿಚ್ಯ॑ತೇ॒  ಯಃ
ಪ॒ಶೋರ್ಭೂ॒ಮಾ  ಯಾ  ಪುಷ್ಟಿ॒ಸ್ತ -ದ್ವಿಷ್ಣು॑ -
ಶ್ಶಿಪಿವಿ॒ಷ್ಟೋ  ಽತಿ॑ರಿಕ್ತ  ಏ॒ವಾತಿ॑ರಿಕ್ತ -
ನ್ದಧಾ॒ತ್ಯತಿ॑ರಿಕ್ತಸ್ಯ॒  ಶಾನ್ತ್ಯಾ॑
ಅ॒ಷ್ಟಾಪ್ರೂ॒ಡ್ಢಿರ॑ಣ್ಯ॒ -ನ್ದಖ್ಷಿ॑ಣಾ॒ -ಽಷ್ಟಾಪ॑ದೀ॒
ಹ್ಯೇ॑ಷಾ  ಽಽತ್ಮಾ  ನ॑ವ॒ಮಃ  ಪ॒ಶೋರಾಪ್ತ್ಯಾ॑  ಅನ್ತರಕೋ॒ಶ
ಉ॒ಷ್ಣೀಷೇ॒ಣಾ -ಽಽವಿ॑ಷ್ಟಿತ -ಮ್ಭವತ್ಯೇ॒ವಮಿ॑ವ॒  ಹಿ
ಪ॒ಶುರುಲ್ಬ॑ಮಿವ॒  ಚರ್ಮೇ॑ವ  ಮಾ॒ಗ್ಂ॒ಸಮಿ॒ವಾಸ್ಥೀ॑ವ॒
ಯಾವಾ॑ನೇ॒ವ  ಪ॒ಶುಸ್ತಮಾ॒ಪ್ತ್ವಾ -ಽವ॑
ರುನ್ಧೇ॒ಯಸ್ಯೈ॒ಷಾ  ಯ॒ಜ್ಞೇ  ಪ್ರಾಯ॑ಶ್ಚಿತ್ತಿಃ
ಕ್ರಿ॒ಯತ॑  ಇ॒ಷ್ಟ್ವಾ  ವಸೀ॑ಯಾ -ನ್ಭವತಿ  ॥  4 ॥
(ವ॒ರ್ತ॒ಯತ್ಯಾ॑ಹ -ನ॒  ಇತಿ॒ -ವೈ  ನಾಭ್ಯಾ॒ -
ಉಲ್ಬ॑ಮಿ॒ವೈ -ಕ॑ವಿಗ್ಂಶತಿಶ್ಚ ) (ಅ . 1)

ಆ  ವಾ॑ಯೋ  ಭೂಷ  ಶುಚಿಪಾ॒  ಉಪ॑  ನ -ಸ್ಸ॒ಹಸ್ರ॑ -ನ್ತೇ
ನಿ॒ಯುತೋ॑  ವಿಶ್ವವಾರ  ।  ಉಪೋ॑  ತೇ॒  ಅನ್ಧೋ॒  ಮದ್ಯ॑ಮಯಾಮಿ॒
ಯಸ್ಯ॑  ದೇವ  ದಧಿ॒ಷೇ  ಪೂ᳚ರ್ವ॒ಪೇಯ᳚ಮ್  ॥  ಆಕೂ᳚ತ್ಯೈ  ತ್ವಾ॒
ಕಾಮಾ॑ಯ  ತ್ವಾ  ಸ॒ಮೃಧೇ᳚  ತ್ವಾ  ಕಿಕ್ಕಿ॒ಟಾ  ತೇ॒  ಮನಃ॑
ಪ್ರ॒ಜಾಪ॑ತಯೇ॒  ಸ್ವಾಹಾ॑  ಕಿಕ್ಕಿ॒ಟಾ  ತೇ᳚  ಪ್ರಾ॒ಣಂ -
ವಾಁ॒ಯವೇ॒  ಸ್ವಾಹಾ॑  ಕಿಕ್ಕಿ॒ಟಾ  ತೇ॒  ಚಖ್ಷು॒ -
ಸ್ಸೂರ್ಯಾ॑ಯ॒  ಸ್ವಾಹಾ॑  ಕಿಕ್ಕಿ॒ಟಾ  ತೇ॒  ಶ್ರೋತ್ರ॒ -
ನ್ದ್ಯಾವಾ॑ಪೃಥಿ॒ವೀಭ್ಯಾ॒ಗ್॒  ಸ್ವಾಹಾ॑  ಕಿಕ್ಕಿ॒ಟಾ
ತೇ॒  ವಾಚ॒ಗ್ಂ॒  ಸರ॑ಸ್ವತ್ಯೈ॒  ಸ್ವಾಹಾ॒  [ಸರ॑ಸ್ವತ್ಯೈ॒
ಸ್ವಾಹಾ᳚ , ತ್ವ -ನ್ತು॒ರೀಯಾ॑ ] 5

ತ್ವ -ನ್ತು॒ರೀಯಾ॑  ವ॒ಶಿನೀ॑  ವ॒ಶಾ -ಽಸಿ॑  ಸ॒ಕೃದ್ಯ -
ತ್ತ್ವಾ॒  ಮನ॑ಸಾ॒  ಗರ್ಭ॒  ಆ -ಽಶ॑ಯತ್  ।  ವ॒ಶಾ  ತ್ವಂ -
ವಁ॒ಶಿನೀ॑  ಗಚ್ಛ  ದೇ॒ವಾನ್ -ಥ್ಸ॒ತ್ಯಾ -ಸ್ಸ॑ನ್ತು॒
ಯಜ॑ಮಾನಸ್ಯ॒  ಕಾಮಾಃ᳚  ॥  ಅ॒ಜಾ -ಽಸಿ॑  ರಯಿ॒ಷ್ಠಾ
ಪೃ॑ಥಿ॒ವ್ಯಾಗ್ಂ  ಸೀ॑ದೋ॒ರ್ಧ್ವಾ -ಽನ್ತರಿ॑ಖ್ಷ॒ಮುಪ॑
ತಿಷ್ಠಸ್ವ  ದಿ॒ವಿ  ತೇ॑  ಬೃ॒ಹದ್ಭಾಃ  ॥  ತನ್ತು॑ -ನ್ತ॒ನ್ವ -
ನ್ರಜ॑ಸೋ  ಭಾ॒ನುಮನ್ವಿ॑ಹಿ॒  ಜ್ಯೋತಿ॑ಷ್ಮತಃ  ಪ॒ಥೋ
ರ॑ಖ್ಷ  ಧಿ॒ಯಾ  ಕೃ॒ತಾನ್  ॥  ಅ॒ನು॒ಲ್ಬ॒ಣಂ -ವಁ॑ಯತ॒
ಜೋಗು॑ವಾ॒ಮಪೋ॒  ಮನು॑  ರ್ಭವ  ಜ॒ನಯಾ॒  ದೈವ್ಯ॒ -ಞ್ಜನ᳚ಮ್  ॥
ಮನ॑ಸೋ  ಹ॒ವಿರ॑ಸಿ  ಪ್ರ॒ಜಾಪ॑ತೇ॒ರ್ವರ್ಣೋ॒  ಗಾತ್ರಾ॑ಣಾ -
ನ್ತೇ  ಗಾತ್ರ॒ಭಾಜೋ॑  ಭೂಯಾಸ್ಮ  ॥  6 ॥



(ಸರ॑ಸ್ವತ್ಯೈ॒  ಸ್ವಾಹಾ॒  – ಮನು॒  – ಸ್ತ್ರಯೋ॑ದಶ  ಚ ) (ಅ .
2)

ಇ॒ಮೇ  ವೈ  ಸ॒ಹಾ -ಽಽಸ್ತಾ॒ -ನ್ತೇ  ವಾ॒ಯುರ್ವ್ಯ॑ವಾ॒ -ತ್ತೇ
ಗರ್ಭ॑ಮದಧಾತಾ॒ -ನ್ತಗ್ಂ  ಸೋಮಃ॒  ಪ್ರಾಜ॑ನಯ -
ದ॒ಗ್ನಿರ॑ಗ್ರಸತ॒  ಸ  ಏ॒ತ -ಮ್ಪ್ರ॒ಜಾಪ॑ತಿರಾಗ್ನೇ॒ಯ -
ಮ॒ಷ್ಟಾಕ॑ಪಾಲಮಪಶ್ಯ॒ -ತ್ತ -ನ್ನಿರ॑ವಪ॒ -
ತ್ತೇನೈ॒ವೈನಾ॑ಮ॒ಗ್ನೇರಧಿ॒  ನಿರ॑ಕ್ರೀಣಾ॒ -
ತ್ತಸ್ಮಾ॒ದಪ್ಯ॑ನ್ಯದೇವ॒ತ್ಯಾ॑ಮಾ॒ಲಭ॑ಮಾನ
ಆಗ್ನೇ॒ಯಮ॒ಷ್ಟಾಕ॑ಪಾಲ -
ಮ್ಪು॒ರಸ್ತಾ॒ನ್ನಿರ್ವ॑ಪೇದ॒ಗ್ನೇರೇ॒ವೈನಾ॒ಮಧಿ॑
ನಿ॒ಷ್ಕ್ರೀಯಾ -ಽಽಲ॑ಭತೇ॒  ಯ - [ಯತ್ , ವಾ॒ಯುರ್ವ್ಯವಾ॒ -] 7

-ದ್ವಾ॒ಯುರ್ವ್ಯವಾ॒ -ತ್ತಸ್ಮಾ᳚ -ದ್ವಾಯ॒ವ್ಯಾ॑  ಯದಿ॒ಮೇ
ಗರ್ಭ॒ಮದ॑ಧಾತಾ॒ -ನ್ತಸ್ಮಾ᳚ -ದ್ದ್ಯಾವಾಪೃಥಿ॒ವ್ಯಾ॑  ಯ -
ಥ್ಸೋಮಃ॒  ಪ್ರಾಜ॑ನಯದ॒ಗ್ನಿರಗ್ರ॑ಸತ॒
ತಸ್ಮಾ॑ದಗ್ನೀಷೋ॒ಮೀಯಾ॒  ಯದ॒ನಯೋ᳚ರ್ವಿಯ॒ತ್ಯೋ -
ರ್ವಾಗವ॑ದ॒ -ತ್ತಸ್ಮಾ᳚ -ಥ್ಸಾರಸ್ವ॒ತೀ  ಯ -
ತ್ಪ್ರ॒ಜಾಪ॑ತಿರ॒ಗ್ನೇರಧಿ॑  ನಿ॒ರಕ್ರೀ॑ಣಾ॒ -ತ್ತಸ್ಮಾ᳚
-ತ್ಪ್ರಾಜಾಪ॒ತ್ಯಾ  ಸಾ  ವಾ  ಏ॒ಷಾ  ಸ॑ರ್ವದೇವ॒ತ್ಯಾ॑
ಯದ॒ಜಾ  ವ॒ಶಾ  ವಾ॑ಯ॒ವ್ಯಾ॑ಮಾ  ಲ॑ಭೇತ॒  ಭೂತಿ॑ಕಾಮೋ
ವಾ॒ಯುರ್ವೈ  ಖ್ಷೇಪಿ॑ಷ್ಠಾ  ದೇ॒ವತಾ॑  ವಾ॒ಯುಮೇ॒ವ
ಸ್ವೇನ॑  [ಸ್ವೇನ॑ , ಭಾ॒ಗ॒ಧೇಯೇ॒ನೋಪ॑  ಧಾವತಿ॒ ] 8

ಭಾಗ॒ಧೇಯೇ॒ನೋಪ॑  ಧಾವತಿ॒  ಸ  ಏ॒ವೈನ॒ -ಮ್ಭೂತಿ॑ -ಙ್ಗಮಯತಿ
ದ್ಯಾವಾಪೃಥಿ॒ವ್ಯಾ॑ಮಾ  ಲ॑ಭೇತ  ಕೃ॒ಷಮಾ॑ಣಃ
ಪ್ರತಿ॒ಷ್ಠಾಕಾ॑ಮೋ  ದಿ॒ವ  ಏ॒ವಾಸ್ಮೈ॑  ಪ॒ರ್ಜನ್ಯೋ॑  ವರ್ ​
ಷತಿ॒  ವ್ಯ॑ಸ್ಯಾಮೋಷ॑ಧಯೋ  ರೋಹನ್ತಿ  ಸ॒ಮರ್ಧು॑ಕಮಸ್ಯ
ಸ॒ಸ್ಯ -ಮ್ಭ॑ವತ್ಯಗ್ನೀಷೋ॒ಮೀಯಾ॒ಮಾ  ಲ॑ಭೇತ॒  ಯಃ
ಕಾ॒ಮಯೇ॒ತಾನ್ನ॑ವಾನನ್ನಾ॒ದ -
ಸ್ಸ್ಯಾ॒ಮಿತ್ಯ॒ಗ್ನಿನೈ॒ವಾನ್ನ॒ಮವ॑  ರುನ್ಧೇ॒
ಸೋಮೇ॑ನಾ॒ನ್ನಾದ್ಯ॒ -ಮನ್ನ॑ವಾನೇ॒ವಾನ್ನಾ॒ದೋ  ಭ॑ವತಿ
ಸಾರಸ್ವ॒ತೀಮಾ  ಲ॑ಭೇತ॒  ಯ  [ಯಃ , ಈ॒ಶ್ವ॒ರೋ  ವಾ॒ಚೋ ] 9

ಈ᳚ಶ್ವ॒ರೋ  ವಾ॒ಚೋ  ವದಿ॑ತೋ॒ -ಸ್ಸನ್ . ವಾಚ॒ -ನ್ನವದೇ॒ -
ದ್ವಾಗ್ವೈ  ಸರ॑ಸ್ವತೀ॒  ಸರ॑ಸ್ವತೀಮೇ॒ವ  ಸ್ವೇನ॑
ಭಾಗ॒ಧೇಯೇ॒ನೋಪ॑  ಧಾವತಿ॒  ಸೈವಾಸ್ಮಿ॒ನ್ . ವಾಚ॑ -ನ್ದಧಾತಿ
ಪ್ರಾಜಾಪ॒ತ್ಯಾಮಾ  ಲ॑ಭೇತ॒  ಯಃ
ಕಾ॒ಮಯೇ॒ತಾನ॑ಭಿಜಿತಮ॒ಭಿ  ಜ॑ಯೇಯ॒ಮಿತಿ॑  ಪ್ರ॒ಜಾಪ॑ತಿ॒
-ಸ್ಸರ್ವಾ॑  ದೇ॒ವತಾ॑  ದೇ॒ವತಾ॑ಭಿರೇ॒ವಾ -ನ॑ಭಿಜಿತಮ॒ಭಿ
ಜ॑ಯತಿ  ವಾಯ॒ವ್ಯ॑ಯೋ॒ಪಾಕ॑ರೋತಿ



ವಾ॒ಯೋರೇ॒ವೈನಾ॑ಮವ॒ರುದ್ಧ್ಯಾ -ಽಽಲ॑ಭತ॒  ಆಕೂ᳚ತ್ಯೈ
ತ್ವಾ॒  ಕಾಮಾ॑ಯ॒  ತ್ವೇ - [ಕಾಮಾ॑ಯ  ತ್ವಾ , ಇತ್ಯಾ॑ಹ
ಯಥಾಯ॒ಜು -] 10

-ತ್ಯಾ॑ಹ  ಯಥಾಯ॒ಜು -ರೇ॒ವೈತ -ತ್ಕಿ॑ಕ್ಕಿಟಾ॒ಕಾರ॑ -
ಞ್ಜುಹೋತಿ  ಕಿಕ್ಕಿಟಾಕಾ॒ರೇಣ॒  ವೈ  ಗ್ರಾ॒ಮ್ಯಾಃ  ಪ॒ಶವೋ॑
ರಮನ್ತೇ॒  ಪ್ರಾ -ಽಽರ॒ಣ್ಯಾಃ  ಪ॑ತನ್ತಿ॒  ಯ -
ತ್ಕಿ॑ಕ್ಕಿಟಾ॒ಕಾರ॑ -ಞ್ಜು॒ಹೋತಿ॑  ಗ್ರಾ॒ಮ್ಯಾಣಾ᳚ -
ಮ್ಪಶೂ॒ನಾ -ನ್ಧೃತ್ಯೈ॒  ಪರ್ಯ॑ಗ್ನೌ  ಕ್ರಿ॒ಯಮಾ॑ಣೇ
ಜುಹೋತಿ॒  ಜೀವ॑ನ್ತೀಮೇ॒ವೈನಾಗ್ಂ॑  ಸುವ॒ರ್ಗಂ -ಲೋಁ॒ಕ -
ಙ್ಗ॑ಮಯತಿ॒  ತ್ವ -ನ್ತು॒ರೀಯಾ॑  ವ॒ಶಿನೀ॑  ವ॒ಶಾ -
ಽಸೀತ್ಯಾ॑ಹ  ದೇವ॒ತ್ರೈವೈನಾ᳚ -ಙ್ಗಮಯತಿ  ಸ॒ತ್ಯಾ -
ಸ್ಸ॑ನ್ತು॒  ಯಜ॑ಮಾನಸ್ಯ॒  ಕಾಮಾ॒  ಇತ್ಯಾ॑ಹೈ॒ಷ  ವೈ  ಕಾಮೋ॒
[ವೈ  ಕಾಮಃ॑ , ಯಜ॑ಮಾನಸ್ಯ॒ ] 11

ಯಜ॑ಮಾನಸ್ಯ॒  ಯದನಾ᳚ರ್ತ  ಉ॒ದೃಚ॒ -ಙ್ಗಚ್ಛ॑ತಿ॒
ತಸ್ಮಾ॑ದೇ॒ವಮಾ॑ಹಾ॒ -ಽಜಾ -ಽಸಿ॑  ರಯಿ॒ಷ್ಠೇತ್ಯಾ॑ಹೈ॒
ಷ್ವೇ॑ವೈನಾಂ᳚ -ಲೋಁ॒ಕೇಷು॒  ಪ್ರತಿ॑ಷ್ಠಾಪಯತಿ  ದಿ॒ವಿ
ತೇ॑  ಬೃ॒ಹದ್ಭಾ  ಇತ್ಯಾ॑ಹ  ಸುವ॒ರ್ಗ  ಏ॒ವಾಸ್ಮೈ॑  ಲೋ॒ಕೇ
ಜ್ಯೋತಿ॑ -ರ್ದಧಾತಿ॒  ತನ್ತು॑ -ನ್ತ॒ನ್ವ -ನ್ರಜ॑ಸೋ
ಭಾ॒ನುಮನ್ವಿ॒ಹೀತ್ಯಾ॑ಹೇ॒ಮಾನೇ॒ವಾಸ್ಮೈ॑  ಲೋ॒ಕಾನ್
ಜ್ಯೋತಿ॑ಷ್ಮತಃ  ಕರೋತ್ಯನುಲ್ಬ॒ಣಂ -ವಁ॑ಯತ॒
ಜೋಗು॑ವಾ॒ಮಪ॒  ಇ - [ಜೋಗು॑ವಾ॒ಮಪ॒  ಇತಿ॑ , ಆ॒ಹ॒  ಯದೇ॒ವ ] 12

-ತ್ಯಾ॑ಹ॒  ಯದೇ॒ವ  ಯ॒ಜ್ಞ  ಉ॒ಲ್ಬಣ॑ -ಙ್ಕ್ರಿ॒ಯತೇ॒
ತಸ್ಯೈ॒ವೈಷಾ  ಶಾನ್ತಿ॒ರ್ಮನು॑ರ್ಭವ  ಜ॒ನಯಾ॒  ದೈವ್ಯ॒ -
ಞ್ಜನ॒ಮಿತ್ಯಾ॑ಹ  ಮಾನ॒ವ್ಯೋ॑  ವೈ  ಪ್ರ॒ಜಾಸ್ತಾ  ಏ॒ವಾ -
ಽಽದ್ಯಾಃ᳚  ಕುರುತೇ॒  ಮನ॑ಸೋ  ಹ॒ವಿರ॒ಸೀತ್ಯಾ॑ಹ
ಸ್ವ॒ಗಾಕೃ॑ತ್ಯೈ॒  ಗಾತ್ರಾ॑ಣಾ -ನ್ತೇ  ಗಾತ್ರ॒ಭಾಜೋ॑
ಭೂಯಾ॒ಸ್ಮೇತ್ಯಾ॑ಹಾ॒  ಽಽಶಿಷ॑ಮೇ॒ವೈತಾಮಾ  ಶಾ᳚ಸ್ತೇ॒
ತಸ್ಯೈ॒  ವಾ  ಏ॒ತಸ್ಯಾ॒  ಏಕ॑ಮೇ॒ವಾ -ದೇ॑ವಯಜನಂ॒  ​
ಯಁದಾಲ॑ಬ್ಧಾಯಾ -ಮ॒ಭ್ರೋ  [-ಮ॒ಭ್ರಃ , ಭವ॑ತಿ॒ ] 13

ಭವ॑ತಿ॒  ಯದಾಲ॑ಬ್ಧಾಯಾಮ॒ಭ್ರ -ಸ್ಸ್ಯಾದ॒ಫ್ಸು
ವಾ᳚ಪ್ರವೇ॒ಶಯೇ॒ -ಥ್ಸರ್ವಾಂ᳚ -ವಾಁ॒
ಪ್ರಾಶ್ಞೀ॑ಯಾ॒ದ್ಯದ॒ಫ್ಸು
ಪ್ರ॑ವೇ॒ಶಯೇ᳚ದ್ಯಜ್ಞವೇಶ॒ಸ -ಙ್ಕು॑ರ್ಯಾ॒ -
ಥ್ಸರ್ವಾ॑ಮೇ॒ವ  ಪ್ರಾಶ್ಞೀ॑ಯಾದಿನ್ದ್ರಿ॒ಯಮೇ॒ವಾ -
ಽಽತ್ಮ -ನ್ಧ॑ -ತ್ತೇ॒  ಸಾ  ವಾ  ಏ॒ಷಾ  ತ್ರ॑ಯಾ॒ಣಾಮೇ॒ವಾವ॑
ರುದ್ಧಾ  ಸಂ ​ವಁಥ್ಸರ॒ಸದ॑ -ಸ್ಸಹಸ್ರಯಾ॒ಜಿನೋ॑
ಗೃಹಮೇ॒ಧಿನ॒ಸ್ತ  ಏ॒ವೈತಯಾ॑  ಯಜೇರ॒ -ನ್ತೇಷಾ॑ಮೇ॒ವೈಷಾ -



ಽಽಪ್ತಾ  ॥  14 ॥
(ಯಥ್  – ಸ್ವೇನ॑  – ಸಾರಸ್ವ॒ತೀಮಾ  ಲ॑ಭೇತ॒  ಯಃ  – ಕಾಮಾ॑ಯ
ತ್ವಾ॒  – ಕಾಮೋ  – ಽಪ॒  ಇತ್ಯ॒  – ಭ್ರೋ  –
ದ್ವಿಚ॑ತ್ವಾರಿಗ್ಂಶಚ್ಚ ) (ಅ . 3)

ಚಿ॒ತ್ತ -ಞ್ಚ॒  ಚಿತ್ತಿ॒ಶ್ಚಾ  ಽಽಕೂ॑ತ॒ -ಞ್ಚಾ -
ಽಽಕೂ॑ತಿಶ್ಚ॒  ವಿಜ್ಞಾ॑ತ -ಞ್ಚ  ವಿ॒ಜ್ಞಾನ॑ -ಞ್ಚ॒
ಮನ॑ಶ್ಚ॒  ಶಕ್ವ॑ರೀಶ್ಚ॒  ದರ್ ​ಶ॑ಶ್ಚ  ಪೂ॒ರ್ಣಮಾ॑ಸಶ್ಚ
ಬೃ॒ಹಚ್ಚ॑  ರಥನ್ತ॒ರ -ಞ್ಚ॑
ಪ್ರ॒ಜಾಪ॑ತಿ॒ರ್ಜಯಾ॒ನಿನ್ದ್ರಾ॑ಯ॒  ವೃಷ್ಣೇ॒
ಪ್ರಾಯ॑ಚ್ಛದು॒ಗ್ರಃ  ಪೃ॑ತ॒ನಾಜ್ಯೇ॑ಷು॒  ತಸ್ಮೈ॒  ವಿಶ॒ -
ಸ್ಸಮ॑ನಮನ್ತ॒  ಸರ್ವಾ॒ -ಸ್ಸ  ಉ॒ಗ್ರ -ಸ್ಸಹಿ  ಹವ್ಯೋ॑
ಬ॒ಭೂವ॑ದೇವಾಸು॒ರಾ -ಸ್ಸಂ ​ಯಁ॑ತ್ತಾ  ಆಸ॒ನ್ ​ಥ್ಸ
ಇನ್ದ್ರಃ॑  ಪ್ರ॒ಜಾಪ॑ತಿ॒ಮುಪಾ॑  ಧಾವ॒ -ತ್ತಸ್ಮಾ॑
ಏ॒ತಾಞ್ಜಯಾ॒ -ನ್ಪ್ರಾಯ॑ಚ್ಛ॒ -ತ್ತಾನ॑ಜುಹೋ॒ -ತ್ತತೋ॒  ವೈ
ದೇ॒ವಾ  ಅಸು॑ರಾನಜಯ॒ನ್॒ . ಯದಜ॑ಯ॒ -ನ್ತಜ್ಜಯಾ॑ನಾ -
ಞ್ಜಯ॒ತ್ವಗ್ಗ್ ​ ಸ್ಪರ್ಧ॑ಮಾನೇನೈ॒ತೇ  ಹೋ॑ತ॒ವ್ಯಾ॑
ಜಯ॑ತ್ಯೇ॒ವ  ತಾ -ಮ್ಪೃತ॑ನಾಮ್  ॥  15 ॥
(ಉಪ॒  – ಪಞ್ಚ॑ವಿಗ್ಂಶತಿಶ್ಚ ) (ಅ . 4)

ಅ॒ಗ್ನಿರ್ಭೂ॒ತಾನಾ॒ಮಧಿ॑ಪತಿ॒ -ಸ್ಸಮಾ॑ -
ಽವ॒ತ್ವಿನ್ದ್ರೋ᳚  ಜ್ಯೇ॒ಷ್ಠಾನಾಂ᳚ -ಯಁ॒ಮಃ
ಪೃ॑ಥಿ॒ವ್ಯಾ  ವಾ॒ಯುರ॒ನ್ತರಿ॑ಖ್ಷಸ್ಯ॒
ಸೂರ್ಯೋ॑ದಿ॒ವಶ್ಚ॒ನ್ದ್ರಮಾ॒  ನಖ್ಷ॑ತ್ರಾಣಾ॒ -
ಮ್ಬೃಹ॒ಸ್ಪತಿ॒ರ್ಬ್ರಹ್ಮ॑ಣೋ  ಮಿ॒ತ್ರ -ಸ್ಸ॒ತ್ಯಾನಾಂ॒ -
ವಁರು॑ಣೋ॒ -ಽಪಾಗ್ಂ  ಸ॑ಮು॒ದ್ರ -
ಸ್ಸ್ರೋ॒ತ್ಯಾನಾ॒ಮನ್ನ॒ಗ್ಂ॒
ಸಾಮ್ರಾ᳚ಜ್ಯಾನಾ॒ಮಧಿ॑ಪತಿ॒  ತನ್ಮಾ॑ -ಽವತು॒  ಸೋಮ॒
ಓಷ॑ಧೀನಾಗ್ಂ  ಸವಿ॒ತಾ  ಪ್ರ॑ಸ॒ವಾನಾಗ್ಂ॑  ರು॒ದ್ರಃ
ಪ॑ಶೂ॒ನಾ -ನ್ತ್ವಷ್ಟಾ॑  ರೂ॒ಪಾಣಾಂ॒ -ವಿಁಷ್ಣುಃ॒
ಪರ್ವ॑ತಾನಾ -ಮ್ಮ॒ರುತೋ॑  ಗ॒ಣಾನಾ॒ಮಧಿ॑ಪತಯ॒ಸ್ತೇ
ಮಾ॑ವನ್ತು॒  ಪಿತ॑ರಃ  ಪಿತಾಮಹಾಃ  ಪರೇ -ಽವರೇ॒
ತತಾ᳚ಸ್ತತಾಮಹಾ  ಇ॒ಹ  ಮಾ॑ -ಽವತ  ।  ಅ॒ಸ್ಮಿ -
ನ್ಬ್ರಹ್ಮ॑ನ್ನ॒ಸ್ಮಿನ್  ಖ್ಷ॒ತ್ರೇ᳚ -ಽಸ್ಯಾ -
ಮಾ॒ಶಿಷ್ಯ॒ಸ್ಯಾ -ಮ್ಪು॑ರೋ॒ಧಾಯಾ॑ಮ॒ಸ್ಮಿನ್ -
ಕರ್ಮ॑ನ್ನ॒ಸ್ಯಾ -ನ್ದೇ॒ವಹೂ᳚ತ್ಯಾಮ್  ॥  16 ॥
(ಅ॒ವ॒ರೇ॒  – ಸ॒ಪ್ತದ॑ಶ  ಚ ) (ಅ . 5)

ದೇ॒ವಾ  ವೈ  ಯದ್ಯ॒ಜ್ಞೇ -ಽಕು॑ರ್ವತ॒  ತದಸು॑ರಾ  ಅಕುರ್ವತ॒
ತೇ  ದೇ॒ವಾ  ಏ॒ತಾನ॑ಭ್ಯಾತಾ॒ನಾನ॑ಪಶ್ಯ॒ನ್ -
ತಾನ॒ಭ್ಯಾತ॑ನ್ವತ॒  ಯದ್ದೇ॒ವಾನಾ॒ -ಙ್ಕರ್ಮಾ -



ಽಽಸೀ॒ದಾರ್ಧ್ಯ॑ತ॒  ತದ್ಯದಸು॑ರಾಣಾ॒ -ನ್ನ
ತದಾ᳚ರ್ಧ್ಯತ॒  ಯೇನ॒  ಕರ್ಮ॒ಣೇರ್ಥ್ಸೇ॒ -ತ್ತತ್ರ॑
ಹೋತ॒ವ್ಯಾ॑  ಋ॒ದ್ಧ್ನೋತ್ಯೇ॒ವ  ತೇನ॒  ಕರ್ಮ॑ಣಾ॒
ಯದ್ವಿಶ್ವೇ॑  ದೇ॒ವಾ -ಸ್ಸ॒ಮಭ॑ರ॒ -ನ್ತಸ್ಮಾ॑ -
ದಭ್ಯಾತಾ॒ನಾ  ವೈ᳚ಶ್ವದೇ॒ವಾಯತ್ -ಪ್ರ॒ಜಾಪ॑ತಿ॒ರ್ಜಯಾ॒ -
ನ್ಪ್ರಾಯ॑ಚ್ಛ॒ -ತ್ತಸ್ಮಾ॒ಜ್ಜಯಾಃ᳚  ಪ್ರಾಜಾಪ॒ತ್ಯಾ  [
ಪ್ರಾಜಾಪ॒ತ್ಯಾಃ , ಯ -ದ್ರಾ᳚ಷ್ಟ್ರ॒ಭೃದ್ಭೀ॑ ] 17

ಯ -ದ್ರಾ᳚ಷ್ಟ್ರ॒ಭೃದ್ಭೀ॑  ರಾ॒ಷ್ಟ್ರಮಾ -ಽದ॑ದತ॒  ತ -
ದ್ರಾ᳚ಷ್ಟ್ರ॒ಭೃತಾಗ್ಂ॑  ರಾಷ್ಟ್ರಭೃ॒ತ್ತ್ವ -ನ್ತೇ
ದೇ॒ವಾ  ಅ॑ಭ್ಯಾತಾ॒ನೈರಸು॑ರಾನ॒ಭ್ಯಾತ॑ನ್ವತ॒
ಜಯೈ॑ರಜಯನ್ -ರಾಷ್ಟ್ರ॒ಭೃದ್ಭೀ॑  ರಾ॒ಷ್ಟ್ರಮಾ -ಽದ॑ದತ॒
ಯದ್ದೇ॒ವಾ  ಅ॑ಭ್ಯಾತಾ॒ನೈರಸು॑ರಾನ॒ಭ್ಯಾತ॑ನ್ವತ॒
ತದ॑ಭ್ಯಾತಾ॒ನಾನಾ॑ಮಭ್ಯಾತಾನ॒ತ್ವಂ -ಯಁಜ್ಜಯೈ॒ರಜ॑ಯ॒ -
ನ್ತಜ್ಜಯಾ॑ನಾ -ಞ್ಜಯ॒ತ್ವಂ -ಯಁ -ದ್ರಾ᳚ಷ್ಟ್ರ॒ಭೃದ್ಭೀ॑
ರಾ॒ಷ್ಟ್ರಮಾ -ಽದ॑ದತ॒  ತ -ದ್ರಾ᳚ಷ್ಟ್ರ॒ಭೃತಾಗ್ಂ॑
ರಾಷ್ಟ್ರಭೃ॒ತ್ತ್ವ -ನ್ತತೋ॑  ದೇ॒ವಾ  ಅಭ॑ವ॒ -ನ್ಪರಾ -
ಽಸು॑ರಾ॒  ಯೋ  ಭ್ರಾತೃ॑ವ್ಯವಾ॒ನ್ -ಥ್ಸ್ಯಾ -ಥ್ಸ  ಏ॒ತಾನ್
ಜು॑ಹುಯಾದಭ್ಯಾತಾ॒ನೈರೇ॒ವ
ಭ್ರಾತೃ॑ವ್ಯಾನ॒ಭ್ಯಾತ॑ನುತೇ॒  ಜಯೈ᳚ರ್ಜಯತಿ
ರಾಷ್ಟ್ರ॒ಭೃದ್ಭೀ॑  ರಾ॒ಷ್ಟ್ರಮಾ  ದ॑ತ್ತೇ॒
ಭವ॑ತ್ಯಾ॒ತ್ಮನಾ॒  ಪರಾ᳚ -ಽಸ್ಯ॒  ಭ್ರಾತೃ॑ವ್ಯೋ  ಭವತಿ  ॥  18
॥
(ಪ್ರಾ॒ಜಾ॒ಪ॒ತ್ಯಾಃ -ಸೋ᳚ -ಽ -ಷ್ಟಾ  ದ॑ಶ  ಚ ) (ಅ . 6)

ಋ॒ತಾ॒ಷಾ -ಡೃ॒ತಧಾ॑ಮಾ॒ -ಽಗ್ನಿ -ರ್ಗ॑ನ್ಧ॒ರ್ವಸ್ತ -
ಸ್ಯೌಷ॑ಧಯೋ -ಽಫ್ಸ॒ರಸ॒  ಊರ್ಜೋ॒  ನಾಮ॒  ಸ  ಇ॒ದ -ಮ್ಬ್ರಹ್ಮ॑
ಖ್ಷ॒ತ್ರ -ಮ್ಪಾ॑ತು॒  ತಾ  ಇ॒ದ -ಮ್ಬ್ರಹ್ಮ॑  ಖ್ಷ॒ತ್ರ -
ಮ್ಪಾ᳚ನ್ತು॒  ತಸ್ಮೈ॒  ಸ್ವಾಹಾ॒  ತಾಭ್ಯ॒ -ಸ್ಸ್ವಾಹಾ॑
ಸಗ್ಂಹಿ॒ತೋ  ವಿ॒ಶ್ವಸಾ॑ಮಾ॒  ಸೂರ್ಯೋ॑  ಗನ್ಧ॒ರ್ವ -
ಸ್ತಸ್ಯ॒  ಮರೀ॑ಚಯೋ -ಽಫ್ಸ॒ರಸ॑  ಆ॒ಯುವ॑ -ಸ್ಸುಷು॒ಮ್ನ -
ಸ್ಸೂರ್ಯ॑  ರಶ್ಮಿ -ಶ್ಚ॒ನ್ದ್ರಮಾ॑  ಗನ್ಧ॒ರ್ವ -ಸ್ತಸ್ಯ॒
ನಖ್ಷ॑ತ್ರಾಣ್ಯ -ಫ್ಸ॒ರಸೋ॑  ಬೇ॒ಕುರ॑ಯೋಭು॒ಜ್ಯು -
ಸ್ಸು॑ಪ॒ರ್ಣೋ  ಯ॒ಜ್ಞೋ  ಗ॑ನ್ಧ॒ರ್ವ -ಸ್ತಸ್ಯ॒  ದಖ್ಷಿ॑ಣಾ
ಅಪ್ಸ॒ರಸ॑  ಸ್ತ॒ವಾಃ  ಪ್ರ॒ಜಾಪ॑ತಿ -ರ್ವಿ॒ಶ್ವಕ॑ರ್ಮಾ॒
ಮನೋ॑  [ಮನಃ॑ , ಗ॒ನ್ಧ॒ರ್ವಸ್ತಸ್ಯ॑ -ರ್ಖ್ಸಾ॒ಮಾನ್ಯ॑ -
ಫ್ಸ॒ರಸೋ॒ ] 19

ಗನ್ಧ॒ರ್ವಸ್ತಸ್ಯ॑ -ರ್ಖ್ಸಾ॒ಮಾನ್ಯ॑ -ಫ್ಸ॒ರಸೋ॒
ವಹ್ನ॑ಯೈಷಿ॒ರೋ  ವಿ॒ಶ್ವವ್ಯ॑ಚಾ॒  ವಾತೋ॑  ಗನ್ಧ॒ರ್ವ -
ಸ್ತಸ್ಯಾ -ಽಽಪೋ᳚  ಽಫ್ಸ॒ರಸೋ॑  ಮು॒ದಾಭುವ॑ನಸ್ಯ  ಪತೇ॒



ಯಸ್ಯ॑ತ  ಉ॒ಪರಿ॑  ಗೃ॒ಹಾ  ಇ॒ಹ  ಚ॑  ।  ಸ  ನೋ॑
ರಾ॒ಸ್ವಾಜ್ಯಾ॑ನಿಗ್ಂ  ರಾ॒ಯಸ್ಪೋಷಗ್ಂ॑  ಸು॒ವೀರ್ಯಗ್ಂ॑
ಸಂ ​ವಁಥ್ಸ॒ರೀಣಾಗ್॑  ಸ್ವ॒ಸ್ತಿಮ್  ॥
ಪ॒ರ॒ಮೇ॒ಷ್ಠ್ಯಧಿ॑ಪತಿ -ರ್ಮೃ॒ತ್ಯು -ರ್ಗ॑ನ್ಧ॒ರ್ವ -
ಸ್ತಸ್ಯ॒  ವಿಶ್ವ॑ಮಪ್ಸ॒ರಸೋ॒  ಭುವ॑ -ಸ್ಸುಖ್ಷಿ॒ತಿಃ -
ಸುಭೂ॑ತಿ -ರ್ಭದ್ರ॒ಕೃ -ಥ್ಸುವ॑ರ್ವಾ -ನ್ಪ॒ರ್ಜನ್ಯೋ॑
ಗನ್ಧ॒ರ್ವ -ಸ್ತಸ್ಯ॑  ವಿ॒ದ್ಯುತೋ᳚  ಽಫ್ಸ॒ರಸೋ॒  ರುಚೋ॑
ದೂ॒ರೇ  ಹೇ॑ತಿ -ರಮೃಡ॒ಯೋ  [ದೂ॒ರೇ  ಹೇ॑ತಿ -ರಮೃಡ॒ಯಃ ,
ಮೃ॒ತ್ಯುರ್ಗ॑ನ್ಧ॒ರ್ವ -ಸ್ತಸ್ಯ॑ ] 20

ಮೃ॒ತ್ಯುರ್ಗ॑ನ್ಧ॒ರ್ವ -ಸ್ತಸ್ಯ॑  ಪ್ರ॒ಜಾ  ಅ॑ಫ್ಸ॒ರಸೋ॑
ಭೀ॒ರುವ॒ಶ್ಚರುಃ॑  ಕೃಪಣ  ಕಾ॒ಶೀ  ಕಾಮೋ॑  ಗನ್ಧ॒ರ್ವ -
ಸ್ತಸ್ಯಾ॒ಧಯೋ᳚  ಽಫ್ಸ॒ರಸ॑ -ಶ್ಶೋ॒ಚಯ॑ನ್ತೀ॒ರ್ನಾಮ॒  ಸ
ಇ॒ದ -ಮ್ಬ್ರಹ್ಮ॑  ಖ್ಷ॒ತ್ರ -ಮ್ಪಾ॑ತ॒  ತಾ  ಇ॒ದ -ಮ್ಬ್ರಹ್ಮ॑
ಖ್ಷ॒ತ್ರ -ಮ್ಪಾ᳚ನ್ತು॒  ತಸ್ಮೈ॒  ಸ್ವಾಹಾ॒  ತಾಭ್ಯ॒ -
ಸ್ಸ್ವಾಹಾ॒  ಸ  ನೋ॑  ಭುವನಸ್ಯ  ಪತೇ॒  ಯಸ್ಯ॑ತ  ಉ॒ಪರಿ॑
ಗೃ॒ಹಾ  ಇ॒ಹ  ಚ॑  ।  ಉ॒ರು  ಬ್ರ॒ಹ್ಮ॑ಣೇ॒ -ಽಸ್ಮೈ
ಖ್ಷ॒ತ್ರಾಯ॒  ಮಹಿ॒  ಶರ್ಮ॑  ಯಚ್ಛ  ॥  21 ॥
(ಮನೋ॑  – ಽಮೃಡ॒ಯಃ  – ಷಟ್ಚ॑ತ್ವಾರಿಗ್ಂಶಚ್ಚ ) (ಅ . 7)

ರಾ॒ಷ್ಟ್ರಕಾ॑ಮಾಯ  ಹೋತ॒ವ್ಯಾ॑  ರಾ॒ಷ್ಟ್ರಂ -ವೈಁ
ರಾ᳚ಷ್ಟ್ರ॒ಭೃತೋ॑  ರಾ॒ಷ್ಟ್ರೇಣೈ॒ವಾಸ್ಮೈ॑
ರಾ॒ಷ್ಟ್ರಮವ॑  ರುನ್ಧೇ  ರಾ॒ಷ್ಟ್ರಮೇ॒ವ
ಭ॑ವತ್ಯಾ॒ತ್ಮನೇ॑  ಹೋತ॒ವ್ಯಾ॑  ರಾ॒ಷ್ಟ್ರಂ -ವೈಁ
ರಾ᳚ಷ್ಟ್ರ॒ಭೃತೋ॑  ರಾ॒ಷ್ಟ್ರ -ಮ್ಪ್ರ॒ಜಾ  ರಾ॒ಷ್ಟ್ರ -
ಮ್ಪ॒ಶವೋ॑  ರಾ॒ಷ್ಟ್ರಂ -ಯಁಚ್ಛ್ರೇಷ್ಠೋ॒  ಭವ॑ತಿ
ರಾ॒ಷ್ಟ್ರೇಣೈ॒ವ  ರಾ॒ಷ್ಟ್ರಮವ॑  ರುನ್ಧೇ॒  ವಸಿ॑ಷ್ಠ -
ಸ್ಸಮಾ॒ನಾನಾ᳚ -ಮ್ಭವತಿ॒  ಗ್ರಾಮ॑ಕಾಮಾಯ  ಹೋತ॒ವ್ಯಾ॑
ರಾ॒ಷ್ಟ್ರಂ -ವೈಁ  ರಾ᳚ಷ್ಟ್ರ॒ಭೃತೋ॑  ರಾ॒ಷ್ಟ್ರಗ್ಂ
ಸ॑ಜಾ॒ತಾ  ರಾ॒ಷ್ಟ್ರೇಣೈ॒ವಾಸ್ಮೈ॑  ರಾ॒ಷ್ಟ್ರಗ್ಂ
ಸ॑ಜಾ॒ತಾನವ॑  ರುನ್ಧೇ  ಗ್ರಾ॒ - [ರುನ್ಧೇ  ಗ್ರಾ॒ಮೀ , ಏ॒ವ
ಭ॑ವತ್ಯಧಿ॒ದೇವ॑ನೇ ] 22

-ಮ್ಯೇ॑ವ  ಭ॑ವತ್ಯಧಿ॒ದೇವ॑ನೇ  ಜುಹೋತ್ಯಧಿ॒ದೇವ॑ನ
ಏ॒ವಾಸ್ಮೈ॑  ಸಜಾ॒ತಾನವ॑  ರುನ್ಧೇ॒  ತ  ಏ॑ನ॒ಮವ॑ರುದ್ಧಾ॒
ಉಪ॑  ತಿಷ್ಠನ್ತೇ  ರಥಮು॒ಖ  ಓಜ॑ಸ್ಕಾಮಸ್ಯ  ಹೋತ॒ವ್ಯಾ॑
ಓಜೋ॒  ವೈ  ರಾ᳚ಷ್ಟ್ರ॒ಭೃತ॒  ಓಜೋ॒  ರಥ॒  ಓಜ॑ಸೈ॒ವಾಸ್ಮಾ॒
ಓಜೋ -ಽವ॑  ರುನ್ಧ  ಓಜ॒ಸ್ವ್ಯೇ॑ವ  ಭ॑ವತಿ॒  ಯೋ
ರಾ॒ಷ್ಟ್ರಾದಪ॑ಭೂತ॒ -ಸ್ಸ್ಯಾ -ತ್ತಸ್ಮೈ॑  ಹೋತ॒ವ್ಯಾ॑
ಯಾವ॑ನ್ತೋ -ಽಸ್ಯ॒  ರಥಾ॒ -ಸ್ಸ್ಯುಸ್ತಾ -ನ್ಬ್ರೂ॑ಯಾ -
ದ್ಯು॒ನ್ಧ್ವಮಿತಿ॑  ರಾ॒ಷ್ಟ್ರಮೇ॒ವಾ -ಽಸ್ಮೈ॑  ಯುನ॒ - [



ರಾ॒ಷ್ಟ್ರಮೇ॒ವಾ -ಽಸ್ಮೈ॑  ಯುನಕ್ತಿ , ಆಹು॑ತಯೋ॒  ವಾ ] 23

-ಕ್ತ್ಯಾಹು॑ತಯೋ॒  ವಾ  ಏ॒ತಸ್ಯಾಕೢ॑ಪ್ತಾ॒  ಯಸ್ಯ॑
ರಾ॒ಷ್ಟ್ರ -ನ್ನ  ಕಲ್ಪ॑ತೇ  ಸ್ವರ॒ಥಸ್ಯ॒  ದಖ್ಷಿ॑ಣ -
ಞ್ಚ॒ಕ್ರ -ಮ್ಪ್ರ॒ವೃಹ್ಯ॑  ನಾ॒ಡೀಮ॒ಭಿ
ಜು॑ಹುಯಾ॒ದಾಹು॑ತೀರೇ॒ವಾಸ್ಯ॑  ಕಲ್ಪಯತಿ॒  ತಾ  ಅ॑ಸ್ಯ॒
ಕಲ್ಪ॑ಮಾನಾ  ರಾ॒ಷ್ಟ್ರಮನು॑  ಕಲ್ಪತೇ  ಸಙ್ಗ್ರಾ॒ಮೇ  ಸಂ ​
ಯಁ॑ತ್ತೇ  ಹೋತ॒ವ್ಯಾ॑  ರಾ॒ಷ್ಟ್ರಂ -ವೈಁ
ರಾ᳚ಷ್ಟ್ರ॒ಭೃತೋ॑  ರಾ॒ಷ್ಟ್ರೇ  ಖಲು॒  ವಾ  ಏ॒ತೇ
ವ್ಯಾಯ॑ಚ್ಛನ್ತೇ॒  ಯೇ  ಸ॑ಙ್ಗ್ರಾ॒ಮಗ್ಂ  ಸಂ॒ -ಯಁನ್ತಿ॒
ಯಸ್ಯ॒  ಪೂರ್ವ॑ಸ್ಯ॒  ಜುಹ್ವ॑ತಿ॒  ಸ  ಏ॒ವ  ಭ॑ವತಿ॒  ಜಯ॑ತಿ॒
ತಗ್ಂ  ಸ॑ಗ್ರಾ॒ಮ್ಮ -ಮ್ಮಾ᳚ನ್ಧು॒ಕ  ಇ॒ದ್ಧ್ಮೋ  [ಇ॒ದ್ಧ್ಮಃ
, ಭ॒ವ॒ತ್ಯಙ್ಗಾ॑ರಾ ] 24

ಭ॑ವ॒ತ್ಯಙ್ಗಾ॑ರಾ  ಏ॒ವ  ಪ್ರ॑ತಿ॒ವೇಷ್ಟ॑ಮಾನಾ
ಅ॒ಮಿತ್ರಾ॑ಣಾಮಸ್ಯ॒  ಸೇನಾ॒ -ಮ್ಪ್ರತಿ॑ವೇಷ್ಟಯನ್ತಿ॒  ಯ
ಉ॒ನ್ಮಾದ್ಯೇ॒ -ತ್ತಸ್ಮೈ॑  ಹೋತ॒ವ್ಯಾ॑
ಗನ್ಧರ್ವಾಫ್ಸ॒ರಸೋ॒  ವಾ  ಏ॒ತಮುನ್ಮಾ॑ದಯನ್ತಿ॒  ಯ
ಉ॒ನ್ಮಾದ್ಯ॑ತ್ಯೇ॒ತೇ  ಖಲು॒  ವೈ  ಗ॑ನ್ಧರ್ವಾಫ್ಸ॒ರಸೋ॒
ಯದ್ರಾ᳚ಷ್ಟ್ರ॒ಭೃತ॒ಸ್ತಸ್ಮೈ॒  ಸ್ವಾಹಾ॒  ತಾಭ್ಯ॒ -
ಸ್ಸ್ವಾಹೇತಿ॑  ಜುಹೋತಿ॒  ತೇನೈ॒ವೈನಾ᳚ಞ್ಛಮಯತಿ॒
ನೈಯ॑ಗ್ರೋಧ॒  ಔದು॑ಮ್ಬರ॒  ಆಶ್ವ॑ತ್ಥಃ॒  ಪ್ಲಾಖ್ಷ॒
ಇತೀ॒ದ್ಧ್ಮೋ  ಭ॑ವತ್ಯೇ॒ತೇ  ವೈ  ಗ॑ನ್ಧರ್ವಾಫ್ಸ॒ರಸಾ᳚ -
ಙ್ಗೃ॒ಹಾ -ಸ್ಸ್ವ  ಏ॒ವೈನಾ॑ - [ಏ॒ವೈನಾನ್॑ , ಆ॒ಯತ॑ನೇ ] 25

-ನಾ॒ಯತ॑ನೇ  ಶಮಯತ್ಯಭಿ॒ಚರ॑ತಾ  ಪ್ರತಿಲೋ॒ಮಗ್ಂ
ಹೋ॑ತ॒ವ್ಯಾಃ᳚  ಪ್ರಾ॒ಣಾನೇ॒ವಾಸ್ಯ॑  ಪ್ರ॒ತೀಚಃ॒
ಪ್ರತಿ॑  ಯೌತಿ॒  ತ -ನ್ತತೋ॒  ಯೇನ॒  ಕೇನ॑  ಚ  ಸ್ತೃಣುತೇ॒
ಸ್ವಕೃ॑ತ॒  ಇರಿ॑ಣೇ  ಜುಹೋತಿ  ಪ್ರದ॒ರೇ  ವೈ॒ತದ್ವಾ  ಅ॒ಸ್ಯೈ
ನಿರ್ -ಋ॑ತಿಗೃಹೀತ॒ -ನ್ನಿರ್ -ಋ॑ತಿಗೃಹೀತ  ಏ॒ವೈನ॒ -ನ್ನಿರ್
-ಋ॑ತ್ಯಾ  ಗ್ರಾಹಯತಿ॒  ಯದ್ವಾ॒ಚಃ  ಕ್ರೂ॒ರ -ನ್ತೇನ॒  ವಷ॑ -
ಟ್ಕರೋತಿ  ವಾ॒ಚ  ಏ॒ವೈನ॑ -ಙ್ಕ್ರೂ॒ರೇಣ॒  ಪ್ರವೃ॑ಶ್ಚತಿ
ತಾ॒ಜಗಾರ್ತಿ॒ಮಾರ್ಚ್ಛ॑ತಿ॒  ಯಸ್ಯ॑
ಕಾ॒ಮಯೇ॑ತಾ॒ನ್ನಾದ್ಯ॒ - [ಕಾ॒ಮಯೇ॑ತಾ॒ನ್ನಾದ್ಯ᳚ಮ್ , ಆ
ದ॑ದೀ॒ಯೇತಿ॒ ] 26

-ಮಾ  ದ॑ದೀ॒ಯೇತಿ॒  ತಸ್ಯ॑  ಸ॒ಭಾಯಾ॑ಮುತ್ತಾ॒ನೋ  ನಿ॒ಪದ್ಯ॒
ಭುವ॑ನಸ್ಯ  ಪತ॒  ಇತಿ॒  ತೃಣಾ॑ನಿ॒  ಸ -ಙ್ಗೃ॑ಹ್ಣೀಯಾ -
ತ್ಪ್ರ॒ಜಾಪ॑ತಿ॒ರ್ವೈ  ಭುವ॑ನಸ್ಯ॒  ಪತಿಃ॑
ಪ್ರ॒ಜಾಪ॑ತಿನೈ॒ವಾಸ್ಯಾ॒ನ್ನಾದ್ಯ॒ಮಾ  ದ॑ತ್ತ
ಇ॒ದಮ॒ಹಮ॒ಮುಷ್ಯಾ॑  ಽಽಮುಷ್ಯಾಯ॒ಣಸ್ಯಾ॒ನ್ನಾದ್ಯಗ್ಂ॑



ಹರಾ॒ಮೀತ್ಯಾ॑ಹಾ॒ನ್ನಾದ್ಯ॑ಮೇ॒ವಾಸ್ಯ॑  ಹರತಿ
ಷ॒ಡ್ಭಿರ್ ​ಹ॑ರತಿ॒  ಷಡ್ವಾ  ಋ॒ತವಃ॑
ಪ್ರ॒ಜಾಪ॑ತಿನೈ॒ವಾಸ್ಯಾ॒ -ನ್ನಾದ್ಯ॑ಮಾ॒ದಾಯ॒ರ್ತವೋ᳚
ಽಸ್ಮಾ॒  ಅನು॒  ಪ್ರಯ॑ಚ್ಛನ್ತಿ॒  [ಪ್ರಯ॑ಚ್ಛನ್ತಿ , ಯೋ
ಜ್ಯೇ॒ಷ್ಠಬ॑ನ್ಧು॒ -] 27

ಯೋ  ಜ್ಯೇ॒ಷ್ಠಬ॑ನ್ಧು॒ -ರಪ॑  ಭೂತ॒ -ಸ್ಸ್ಯಾ -ತ್ತಗ್ಗ್ ​
ಸ್ಥಲೇ॑ -ಽವ॒ಸಾಯ್ಯ॑  ಬ್ರಹ್ಮೌದ॒ನ -ಞ್ಚತು॑ -ಶ್ಶರಾವ -
ಮ್ಪ॒ಕ್ತ್ವಾ  ತಸ್ಮೈ॑  ಹೋತ॒ವ್ಯಾ॑  ವರ್ ​ಷ್ಮ॒  ವೈ
ರಾ᳚ಷ್ಟ್ರ॒ಭೃತೋ॒  ವಷ್ಮ॒  ಸ್ಥಲಂ॒ -ವಁರ್ ​ಷ್ಮ॑ಣೈ॒ವೈನಂ॒ -
ವಁಷ್ಮ॑  ಸಮಾ॒ನಾನಾ᳚ -ಙ್ಗಮಯತಿ॒  ಚತು॑ -ಶ್ಶರಾವೋ  ಭವತಿ
ದಿ॒ಖ್ಷ್ವೇ॑ವ  ಪ್ರತಿ॑ತಿಷ್ಠತಿ  ಖ್ಷೀ॒ರೇ  ಭ॑ವತಿ॒
ರುಚ॑ಮೇ॒ವಾಸ್ಮಿ॑ -ನ್ದಧಾ॒ತ್ಯುದ್ಧ॑ರತಿ  ಶೃತ॒ತ್ವಾಯ॑
ಸ॒ರ್ಪಿಷ್ವಾ᳚ -ನ್ಭವತಿ  ಮೇದ್ಧ್ಯ॒ತ್ವಾಯ॑  ಚ॒ತ್ವಾರ॑
ಆರ್ ​ಷೇ॒ಯಾಃ  ಪ್ರಾ -ಽಶ್ಞ॑ನ್ತಿ  ದಿ॒ಶಾಮೇ॒ವ  ಜ್ಯೋತಿ॑ಷಿ
ಜುಹೋತಿ  ॥  28 ॥
(ಗ್ರಾ॒ಮೀ  – ಯು॑ನಕ್ತೀ॒  – ಧ್ಮಃ  – ಸ್ವ  ಏ॒ವೈನಾ॑  –
ನ॒ನ್ನಾದ್ಯಂ॑  – ​ಯಁಚ್ಛ॒ನ್ತ್ಯೇ  – ಕಾ॒ನ್ನ
ಪ॑ಞ್ಚಾ॒ಶಚ್ಚ॑ ) (ಅ . 8)

ದೇವಿ॑ಕಾ॒  ನಿವ॑ರ್ಪೇ -
ತ್ಪ್ರ॒ಜಾಕಾ॑ಮ॒ಶ್ಛನ್ದಾಗ್ಂ॑ಸಿ॒  ವೈ
ದೇವಿ॑ಕಾ॒ಶ್ಛನ್ದಾಗ್ಂ॑ಸೀವ॒  ಖಲು॒  ವೈ
ಪ್ರ॒ಜಾಶ್ಛನ್ದೋ॑ಭಿರೇ॒ವಾಸ್ಮೈ᳚  ಪ್ರ॒ಜಾಃ  ಪ್ರಜ॑ನಯತಿ
ಪ್ರಥ॒ಮ -ನ್ಧಾ॒ತಾರ॑ -ಙ್ಕರೋತಿ  ಮಿಥು॒ನೀ  ಏ॒ವ  ತೇನ॑
ಕರೋ॒ತ್ಯನ್ವೇ॒ವಾಸ್ಮಾ॒  ಅನು॑ಮತಿರ್ಮನ್ಯತೇ  ರಾ॒ತೇ
ರಾ॒ಕಾ  ಪ್ರ  ಸಿ॑ನೀವಾ॒ಲೀ  ಜ॑ನಯತಿ  ಪ್ರ॒ಜಾಸ್ವೇ॒ವ
ಪ್ರಜಾ॑ತಾಸು  ಕು॒ಹ್ವಾ॑  ವಾಚ॑ -ನ್ದಧಾತ್ಯೇ॒ತಾ  ಏ॒ವ
ನಿವ॑ರ್ಪೇ -ತ್ಪ॒ಶುಕಾ॑ಮ॒ಶ್ಛನ್ದಾಗ್ಂ॑ಸಿ॒  ವೈ
ದೇವಿ॑ಕಾ॒ಶ್ಛನ್ದಾಗ್ಂ॑ಸೀ - [
ದೇವಿ॑ಕಾ॒ಶ್ಛನ್ದಾಗ್ಂ॑ಸಿ , ಇ॒ವ॒  ಖಲು॒  ವೈ ] 29

-ವ॒  ಖಲು॒  ವೈ  ಪ॒ಶವ॒ಶ್ಛನ್ದೋ॑ಭಿರೇ॒ವಾಸ್ಮೈ॑  ಪ॒ಶೂ -
ನ್ಪ್ರಜ॑ನಯತಿ  ಪ್ರಥ॒ಮ -ನ್ಧಾ॒ತಾರ॑ -ಙ್ಕರೋತಿ॒  ಪ್ರೈವ
ತೇನ॑  ವಾಪಯ॒ತ್ಯನ್ವೇ॒ವಾಸ್ಮಾ॒  ಅನು॑ಮತಿರ್ಮನ್ಯತೇ
ರಾ॒ತೇ  ರಾ॒ಕಾ  ಪ್ರ  ಸಿ॑ನೀವಾ॒ಲೀ  ಜ॑ನಯತಿ  ಪ॒ಶೂನೇ॒ವ
ಪ್ರಜಾ॑ತಾನ್  ಕು॒ಹ್ವಾ᳚  ಪ್ರತಿ॑ಷ್ಠಾಪಯತ್ಯೇ॒ತಾ  ಏ॒ವ
ನಿರ್ವ॑ಪೇ॒ -ದ್ಗ್ರಾಮ॑ಕಾಮ॒ಶ್ಛನ್ದಾಗ್ಂ॑ಸಿ॒  ವೈ
ದೇವಿ॑ಕಾ॒ಶ್ಛನ್ದಾಗ್ಂ॑ಸೀ  ವ॒  ಖಲು॒  ವೈ
ಗ್ರಾಮ॒ಶ್ಛನ್ದೋ॑ಭಿರೇ॒ವಾಸ್ಮೈ॒  ಗ್ರಾಮ॒ - [ಗ್ರಾಮ᳚ಮ್ ,
ಅವ॑  ರುನ್ಧೇ ] 30



-ಮವ॑  ರುನ್ಧೇ  ಮದ್ಧ್ಯ॒ತೋ  ಧಾ॒ತಾರ॑ -ಙ್ಕರೋತಿ  ಮದ್ಧ್ಯ॒ತ
ಏ॒ವೈನ॒ -ಙ್ಗ್ರಾಮ॑ಸ್ಯ  ದಧಾತ್ಯೇ॒ತಾ  ಏ॒ವ
ನಿರ್ವ॑ಪೇ॒ಜ್ಜ್ಯೋಗಾ॑ಮಯಾವೀ॒  ಛನ್ದಾಗ್ಂ॑ಸಿ॒  ವೈ
ದೇವಿ॑ಕಾ॒ಶ್ಛನ್ದಾಗ್ಂ॑ಸಿ॒  ಖಲು॒  ವಾ  ಏ॒ತಮ॒ಭಿ
ಮ॑ನ್ಯನ್ತೇ॒  ಯಸ್ಯ॒  ಜ್ಯೋಗಾ॒ಮಯ॑ತಿ॒
ಛನ್ದೋ॑ಭಿರೇ॒ವೈನ॑ -ಮಗ॒ದ -ಙ್ಕ॑ರೋತಿ  ಮದ್ಧ್ಯ॒ತೋ
ಧಾ॒ತಾರ॑ -ಙ್ಕರೋತಿ  ಮದ್ಧ್ಯ॒ತೋ  ವಾ  ಏ॒ತಸ್ಯಾಕೢ॑ಪ್ತಂ॒ -
ಯಁಸ್ಯ॒  ಜ್ಯೋಗಾ॒ಮಯ॑ತಿ  ಮದ್ಧ್ಯ॒ತ  ಏ॒ವಾಸ್ಯ॒  ತೇನ॑
ಕಲ್ಪಯತ್ಯೇ॒ತಾ  ಏ॒ವ  ನಿ - [ ಏ॒ವ  ನಿಃ , ವ॒ಪೇ॒ದ್ಯಂ -ಯಁ॒ಜ್ಞೋ ]
31

-ರ್ವ॑ಪೇ॒ದ್ಯಂ -ಯಁ॒ಜ್ಞೋ  ನೋಪ॒ನಮೇ॒ಚ್ಛನ್ದಾಗ್ಂ॑ಸಿ॒
ವೈ  ದೇವಿ॑ಕಾ॒ಶ್ಛನ್ದಾಗ್ಂ॑ಸಿ॒  ಖಲು॒  ವಾ  ಏ॒ತ -ನ್ನೋಪ॑
ನಮನ್ತಿ॒  ಯಂ -ಯಁ॒ಜ್ಞೋ  ನೋಪ॒ನಮ॑ತಿ  ಪ್ರಥ॒ಮ -ನ್ಧಾ॒ತಾರ॑ -
ಙ್ಕರೋತಿ  ಮುಖ॒ತ  ಏ॒ವಾಸ್ಮೈ॒  ಛನ್ದಾಗ್ಂ॑ಸಿ
ದಧಾ॒ತ್ಯುಪೈ॑ನಂ -ಯಁ॒ಜ್ಞೋ  ನ॑ಮತ್ಯೇ॒ತಾ  ಏ॒ವ
ನಿವ॑ರ್ಪೇದೀಜಾ॒ನಶ್ಛನ್ದಾಗ್ಂ॑ಸಿ॒  ವೈ  ದೇವಿ॑ಕಾ
ಯಾ॒ತಯಾ॑ಮಾನೀವ॒  ಖಲು॒  ವಾ  ಏ॒ತಸ್ಯ॒  ಛನ್ದಾಗ್ಂ॑ಸಿ॒  ಯ
ಈ॑ಜಾ॒ನ  ಉ॑ತ್ತ॒ಮ -ನ್ಧಾ॒ತಾರ॑ -ಙ್ಕರೋ - [ಉ॑ತ್ತ॒ಮ -
ನ್ಧಾ॒ತಾರ॑ -ಙ್ಕರೋತಿ , ಉ॒ಪರಿ॑ಷ್ಟಾದೇ॒ವಾಸ್ಮೈ॒ ] 32

-ತ್ಯು॒ಪರಿ॑ಷ್ಟಾದೇ॒ವಾಸ್ಮೈ॒
ಛನ್ದಾ॒ಗ್॒ಸ್ಯಯಾ॑ತಯಾಮಾ॒ನ್ಯವ॑  ರುನ್ಧ॒
ಉಪೈ॑ನ॒ಮುತ್ತ॑ರೋ  ಯ॒ಜ್ಞೋ  ನ॑ಮತ್ಯೇ॒ತಾ  ಏ॒ವ
ನಿವ॑ರ್ಪೇ॒ದ್ಯ -ಮ್ಮೇ॒ಧಾ  ನೋಪ॒ನಮೇ॒ಚ್ಛನ್ದಾಗ್ಂ॑ಸಿ॒
ವೈ  ದೇವಿ॑ಕಾ॒ಶ್ಛನ್ದಾಗ್ಂ॑ಸಿ॒  ಖಲು॒  ವಾ  ಏ॒ತ -ನ್ನೋಪ॑
ನಮನ್ತಿ॒  ಯ -ಮ್ಮೇ॒ಧಾ  ನೋಪ॒ನಮ॑ತಿ  ಪ್ರಥ॒ಮ -ನ್ಧಾ॒ತಾರ॑ -
ಙ್ಕರೋತಿ  ಮುಖ॒ತ  ಏ॒ವಾಸ್ಮೈ॒  ಛನ್ದಾಗ್ಂ॑ಸಿ
ದಧಾ॒ತ್ಯುಪೈ॑ನ -ಮ್ಮೇ॒ಧಾ  ನ॑ಮತ್ಯೇ॒ತಾ  ಏ॒ವ  ನಿವ॑ರ್ಪೇ॒ -
[ನಿವ॑ರ್ಪೇತ್ , ರುಕ್ಕಾ॑ಮ॒ಶ್ಛನ್ದಾಗ್ಂ॑ಸಿ॒  ವೈ ] 33

-ದ್ರುಕ್ಕಾ॑ಮ॒ಶ್ಛನ್ದಾಗ್ಂ॑ಸಿ॒  ವೈ
ದೇವಿ॑ಕಾ॒ಶ್ಛನ್ದಾಗ್ಂ॑ಸೀವ॒  ಖಲು॒  ವೈ  ರುಕ್
ಛನ್ದೋ॑ಭಿರೇ॒ವಾಸ್ಮಿ॒ -ನ್ರುಚ॑ -ನ್ದಧಾತಿಖ್ಷೀ॒ರೇ
ಭ॑ವನ್ತಿ॒  ರುಚ॑ಮೇ॒ವಾಸ್ಮಿ॑ -ನ್ದಧತಿ  ಮದ್ಧ್ಯ॒ತೋ
ಧಾ॒ತಾರ॑ -ಙ್ಕರೋತಿ  ಮದ್ಧ್ಯ॒ತ  ಏ॒ವೈನಗ್ಂ॑  ರು॒ಚೋ
ದ॑ಧಾತಿಗಾಯ॒ತ್ರೀ  ವಾ  ಅನು॑ಮತಿಸ್ತ್ರಿ॒ಷ್ಟುಗ್ರಾ॒ಕಾ
ಜಗ॑ತೀ  ಸಿನೀವಾ॒ಲ್ಯ॑ನು॒ಷ್ಟುಪ್  ಕು॒ಹೂರ್ಧಾ॒ತಾ
ವ॑ಷಟ್ಕಾ॒ರಃ  ಪೂ᳚ರ್ವಪ॒ಖ್ಷೋ  ರಾ॒ಕಾ -ಽಪ॑ರಪ॒ಖ್ಷಃ
ಕು॒ಹೂರ॑ಮಾವಾ॒ಸ್ಯಾ॑  ಸಿನೀವಾ॒ಲೀ
ಪೌ᳚ರ್ಣಮಾ॒ಸ್ಯನು॑ಮತಿಶ್ಚ॒ನ್ದ್ರಮಾ॑  ಧಾ॒ತಾ -ಽಷ್ಟೌ  [ ]

ವಸ॑ವೋ॒ -ಽಷ್ಟಾಖ್ಷ॑ರಾ  ಗಾಯ॒ತ್ರ್ಯೇಕಾ॑ದಶ  ರು॒ದ್ರಾ
ಏಕಾ॑ದಶಾಖ್ಷರಾ  ತ್ರಿ॒ಷ್ಟುಬ್  ದ್ವಾದ॑ಶಾ -ಽಽದಿ॒ತ್ಯಾ
ದ್ವಾದ॑ಶಾಖ್ಷರಾ॒  ಜಗ॑ತೀ  ಪ್ರ॒ಜಾಪ॑ತಿರನು॒ಷ್ಟುಬ್
ಧಾ॒ತಾ  ವ॑ಷಟ್ಕಾ॒ರ  ಏ॒ತದ್ವೈ  ದೇವಿ॑ಕಾ॒ -ಸ್ಸರ್ವಾ॑ಣಿ  ಚ॒
ಛನ್ದಾಗ್ಂ॑ಸಿ॒  ಸರ್ವಾ᳚ಶ್ಚ  ದೇ॒ವತಾ॑  ವಷಟ್ಕಾ॒ರಸ್ತಾ  ಯ -
ಥ್ಸ॒ಹ  ಸರ್ವಾ॑  ನಿ॒ರ್ವಪೇ॑ದೀಶ್ವ॒ರಾ  ಏ॑ನ -ಮ್ಪ್ರ॒ದಹೋ॒
ದ್ವೇ  ಪ್ರ॑ಥ॒ಮೇ  ನಿ॒ರುಪ್ಯ॑  ಧಾ॒ತುಸ್ತೃ॒ತೀಯ॒ -
ನ್ನಿವ॑ರ್ಪೇ॒ -ತ್ತಥೋ॑  ಏ॒ವೋತ್ತ॑ರೇ॒  ನಿವ॑ರ್ಪೇ॒ -
ತ್ತಥೈ॑ನ॒ -ನ್ನ  ಪ್ರದ॑ಹ॒ನ್ತ್ಯ  ಥೋ॒  ಯಸ್ಮೈ॒  ಕಾಮಾ॑ಯ
ನಿರು॒ಪ್ಯನ್ತೇ॒  ತಮೇ॒ವಾ -ಽಽಭಿ॒ರುಪಾ᳚ -ಽಽಪ್ನೋತಿ  ॥  35 ॥
(ಪ॒ಶುಕಾ॑ಮ॒ಶ್ಛನ್ದಾಗ್ಂ॑ಸಿ॒  ವೈ
ದೇವಿ॑ಕಾ॒ಶ್ಛನ್ದಾಗ್ಂ॑ಸಿ॒ -ಗ್ರಾಮಂ॑ -
ಕಲ್ಪಯತ್ಯೇ॒ತಾ  ಏ॒ವ  ನಿ -ರು॑ತ್ತ॒ಮನ್ಧಾ॒ತಾರ॑ -
ಙ್ಕರೋತಿ  – ಮೇ॒ಧಾ  ನ॑ಮತ್ಯೇ॒ತಾ  ಏ॒ವ  ನಿರ್ವ॑ಪೇ  –
ದ॒ಷ್ಟೌ  – ದ॑ಹನ್ತಿ॒  – ನವ॑  ಚ ) (ಅ . 9)
(ದೇವಿ॑ಕಾಃ  ಪ್ರ॒ಜಾಕಾ॑ಮೋ  ಮಿಥು॒ನೀ  ಪ॒ಶುಕಾ॑ಮಃ॒  ಪ್ರೈವ
ಗ್ರಾಮ॑ಕಾಮೋ॒  ಜ್ಯೋಗಾ॑ಮಯಾವೀ॒  ಯಂ -ಯಁ॒ಜ್ಞೋ  ಯ  ಈ॑ಜಾ॒ನೋ
ಯ -ಮ್ಮೇ॒ಧಾ  ರುಕ್ಕಾ॑ಮೋ॒ -ಽಷ್ಟೌ  ।  ದೇವಿ॑ಕಾ  ಭವನ್ತಿ
ದಧತಿ  ರಾ॒ಷ್ಟ್ರಕಾ॑ಮಾಯ  ಭವತಿ  ದಧಾತಿ  । )

ವಾಸ್ತೋ᳚ಷ್ಪತೇ॒  ಪ್ರತಿ॑  ಜಾನೀ  ಹ್ಯ॒ಸ್ಮಾನ್ -
ಥ್ಸ್ವಾ॑ವೇ॒ಶೋ  ಅ॑ನಮೀ॒ವೋ  ಭ॑ವಾನಃ  ।  ಯ -ತ್ತ್ವೇಮ॑ಹೇ॒
ಪ್ರತಿ॒ತನ್ನೋ॑  ಜುಷಸ್ವ॒  ಶನ್ನ॑  ಏಧಿ  ದ್ವಿ॒ಪದೇ॒
ಶಞ್ಚತು॑ಷ್ಪದೇ  ॥  ವಾಸ್ತೋ᳚ಷ್ಪತೇ  ಶ॒ಗ್ಮಯಾ॑  ಸ॒ಗ್ಂ॒
ಸದಾ॑ತೇ  ಸಖ್ಷೀ॒ಮಹಿ॑  ರ॒ಣ್ವಯಾ॑  ಗಾತು॒ಮತ್ಯಾ᳚  ।  ಆವಃ॒ ,
ಖ್ಷೇಮ॑  ಉ॒ತ  ಯೋಗೇ॒  ವರ॑ನ್ನೋ  ಯೂ॒ಯ -ಮ್ಪಾ॑ತ
ಸ್ವ॒ಸ್ತಿಭಿ॒ -ಸ್ಸದಾ॑ನಃ  ॥  ಯ -ಥ್ಸಾ॒ಯ -
ಮ್ಪ್ರಾ॑ತರಗ್ನಿಹೋ॒ತ್ರ -ಞ್ಜು॒ಹೋತ್ಯಾ॑ಹುತೀಷ್ಟ॒ಕಾ
ಏ॒ವ  ತಾ  ಉಪ॑  ಧತ್ತೇ॒  [ತಾ  ಉಪ॑  ಧತ್ತೇ , ಯಜ॑ಮಾನೋ -
ಽಹೋರಾ॒ತ್ರಾಣಿ॒ ] 36

ಯಜ॑ಮಾನೋ -ಽಹೋರಾ॒ತ್ರಾಣಿ॒  ವಾ  ಏ॒ತಸ್ಯೇಷ್ಟ॑ಕಾ॒  ಯ
ಆಹಿ॑ತಾಗ್ನಿ॒ರ್ಯ -ಥ್ಸಾ॒ಯ -
ಮ್ಪ್ರಾ॑ತರ್ಜು॒ಹೋತ್ಯ॑ಹೋರಾ॒ತ್ರಾಣ್ಯೇ॒ವಾ
ಽಽಪ್ತ್ವೇಷ್ಟ॑ಕಾಃ  ಕೃ॒ತ್ವೋಪ॑  ಧತ್ತೇ॒  ದಶ॑
ಸಮಾ॒ನತ್ರ॑  ಜುಹೋತಿ॒  ದಶಾ᳚ಖ್ಷರಾ  ವಿ॒ರಾ -
ಡ್ವಿ॒ರಾಜ॑ಮೇ॒ವಾ -ಽಽಪ್ತ್ವೇಷ್ಟ॑ಕಾ -ಙ್ಕೃ॒ತ್ವೋಪ॑
ಧ॒ತ್ತೇ -ಽಥೋ॑  ವಿ॒ರಾಜ್ಯೇ॒ವ  ಯ॒ಜ್ಞಮಾ᳚ಪ್ನೋತಿ॒
ಚಿತ್ಯ॑ಶ್ಚಿತ್ಯೋ -ಽಸ್ಯ  ಭವತಿ॒  ತಸ್ಮಾ॒ದ್ಯತ್ರ॒



ದಶೋ॑ಷಿ॒ತ್ವಾ  ಪ್ರ॒ಯಾತಿ॒  ತ -
ದ್ಯ॑ಜ್ಞವಾ॒ಸ್ತ್ವವಾ᳚ಸ್ತ್ವೇ॒ವ  ತದ್ಯ -ತ್ತತೋ᳚ -
ಽರ್ವಾ॒ಚೀನಗ್ಂ॑  [ತದ್ಯ -ತ್ತತೋ᳚ -ಽರ್ವಾ॒ಚೀನ᳚ಮ್ ,
ರು॒ದ್ರಃ  ಖಲು॒  ವೈ ] 37

ರು॒ದ್ರಃ  ಖಲು॒  ವೈ  ವಾ᳚ಸ್ತೋಷ್ಪ॒ತಿರ್ಯದಹು॑ತ್ವಾ
ವಾಸ್ತೋಷ್ಪ॒ತೀಯ॑ -ಮ್ಪ್ರಯಾ॒ಯಾ -ದ್ರು॒ದ್ರ  ಏ॑ನ -
ಮ್ಭೂ॒ತ್ವಾ -ಽಗ್ನಿರ॑ನೂ॒ತ್ಥಾಯ॑
ಹನ್ಯಾದ್ವಾಸ್ತೋಷ್ಪ॒ತೀಯ॑ -ಞ್ಜುಹೋತಿ
ಭಾಗ॒ಧೇಯೇ॑ನೈ॒ವೈನಗ್ಂ॑  ಶಮಯತಿ॒  ನಾ -
ಽಽರ್ತಿ॒ಮಾರ್ಚ್ಛ॑ತಿ॒  ಯಜ॑ಮಾನೋ॒  ಯದ್ಯು॒ಕ್ತೇ
ಜು॑ಹು॒ಯಾದ್ಯಥಾ॒  ಪ್ರಯಾ॑ತೇ॒  ವಾಸ್ತಾ॒ವಾಹು॑ತಿ -
ಞ್ಜು॒ಹೋತಿ॑  ತಾ॒ದೃಗೇ॒ವ  ತದ್ಯದಯು॑ಕ್ತೇ
ಜುಹು॒ಯಾದ್ಯಥಾ॒  ಖ್ಷೇಮ॒  ಆಹು॑ತಿ -ಞ್ಜು॒ಹೋತಿ॑
ತಾ॒ದೃಗೇ॒ವ  ತದಹು॑ತಮಸ್ಯ  ವಾಸ್ತೋಷ್ಪ॒ತೀಯಗ್ಗ್॑
ಸ್ಯಾ॒ - [ಸ್ಯಾತ್ , ದಖ್ಷಿ॑ಣೋ ] 38

-ದ್ದಖ್ಷಿ॑ಣೋ  ಯು॒ಕ್ತೋ  ಭವ॑ತಿ  ಸ॒ವ್ಯೋ -ಽಯು॒ಕ್ತೋ -ಽಥ॑
ವಾಸ್ತೋಷ್ಪ॒ತೀಯ॑ -ಞ್ಜುಹೋತ್ಯು॒ಭಯ॑ಮೇ॒ವಾ -ಽ
ಕ॒ರಪ॑ರಿವರ್ಗಮೇ॒ವೈನಗ್ಂ॑  ಶಮಯತಿ॒  ಯದೇಕ॑ಯಾ
ಜುಹು॒ಯಾದ್ದ॑ರ್ವಿಹೋ॒ಮ -ಙ್ಕು॑ರ್ಯಾ -ತ್ಪುರೋ -
ಽನುವಾ॒ಕ್ಯಾ॑  ಮ॒ನೂಚ್ಯ॑  ಯಾ॒ಜ್ಯ॑ಯಾ  ಜುಹೋತಿ
ಸದೇವ॒ತ್ವಾಯ॒  ಯದ್ಧು॒ತ  ಆ॑ದ॒ದ್ಧ್ಯಾ -ದ್ರು॒ದ್ರ -
ಙ್ಗೃ॒ಹಾನ॒ನ್ವಾರೋ॑ಹಯೇ॒ -ದ್ಯದ॑ವ॒ಖ್ಷಾಣಾ॒ನ್ಯಸ॑ -
ಮ್ಪ್ರಖ್ಷಾಪ್ಯ  ಪ್ರಯಾ॒ಯಾದ್ಯಥಾ॑  ಯಜ್ಞವೇಶ॒ಸಂ -ವಾಁ॒ -
ಽಽದಹ॑ನಂ -ವಾಁ  ತಾ॒ದೃಗೇ॒ವ  ತದ॒ಯನ್ತೇ॒  ಯೋನಿ॑ರ್ -
ಋ॒ತ್ವಿಯ॒  ಇತ್ಯ॒ರಣ್ಯೋ᳚ -ಸ್ಸ॒ಮಾರೋ॑ಹಯ - [ಇತ್ಯ॒ರಣ್ಯೋ᳚
-ಸ್ಸ॒ಮಾರೋ॑ಹಯತಿ , ಏ॒ಷ  ವಾ ] 39

-ತ್ಯೇ॒ಷ  ವಾ  ಅ॒ಗ್ನೇರ್ಯೋನಿ॒ -ಸ್ಸ್ವ  ಏ॒ವೈನಂ॒ -ಯೋಁನೌ॑
ಸ॒ಮಾರೋ॑ಹಯ॒ತ್ಯಥೋ॒  ಖಲ್ವಾ॑ಹು॒ರ್ಯದ॒ರಣ್ಯೋ᳚ -
ಸ್ಸ॒ಮಾರೂ॑ಢೋ॒  ನಶ್ಯೇ॒ದುದ॑ಸ್ಯಾ॒ಗ್ನಿ -ಸ್ಸೀ॑ದೇ -
ತ್ಪುನರಾ॒ಧೇಯ॑ -ಸ್ಸ್ಯಾ॒ದಿತಿ॒  ಯಾ  ತೇ॑  ಅಗ್ನೇ
ಯ॒ಜ್ಞಿಯಾ॑  ತ॒ನೂಸ್ತಯೇಹ್ಯಾ  ರೋ॒ಹೇತ್ಯಾ॒ತ್ಮನ್ -
ಥ್ಸ॒ಮಾರೋ॑ಹಯತೇ॒  ಯಜ॑ಮಾನೋ॒  ವಾ  ಅ॒ಗ್ನೇರ್ಯೋನಿ॒ -
ಸ್ಸ್ವಾಯಾ॑ಮೇ॒ವೈನಂ॒ -ಯೋಁನ್ಯಾಗ್ಂ॑  ಸ॒ಮಾರೋ॑ಹಯತೇ  ॥  40
॥
(ಧ॒ತ್ತೇ॒ -ಽರ್ವಾ॒ಚೀನಗ್ಗ್॑  -ಸ್ಯಾ -
ಥ್ಸ॒ಮಾರೋ॑ಹಯತಿ॒  -ಪಞ್ಚ॑ಚತ್ವಾರಿಗ್ಂಶಚ್ಚ ) (ಅ . 10)



ತ್ವಮ॑ಗ್ನೇ  ಬೃ॒ಹದ್ವಯೋ॒  ದಧಾ॑ಸಿ  ದೇವ  ದಾ॒ಶುಷೇ᳚  ।
ಕ॒ವಿರ್ಗೃ॒ಹಪ॑ತಿ॒ರ್ಯುವಾ᳚  ॥
ಹ॒ವ್ಯ॒ವಾಡ॒ಗ್ನಿರ॒ಜರಃ॑  ಪಿ॒ತಾ  ನೋ॑
ವಿ॒ಭುರ್ವಿ॒ಭಾವಾ॑  ಸು॒ದೃಶೀ॑ಕೋ  ಅ॒ಸ್ಮೇ  ।
ಸು॒ಗಾ॒ರ್॒ಹ॒ಪ॒ತ್ಯಾ -ಸ್ಸಮಿಷೋ॑
ದಿದೀಹ್ಯಸ್ಮ॒ದ್ರಿಯ॒ಖ್ಸ -ಮ್ಮಿ॑ಮೀಹಿ॒  ಶ್ರವಾಗ್ಂ॑ಸಿ
॥  ತ್ವ -ಞ್ಚ॑  ಸೋಮ  ನೋ॒  ವಶೋ॑  ಜೀ॒ವಾತು॒ -ನ್ನ  ಮ॑ರಾಮಹೇ  ।
ಪ್ರಿ॒ಯಸ್ತೋ᳚ತ್ರೋ॒  ವನ॒ಸ್ಪತಿಃ॑  ॥  ಬ್ರ॒ಹ್ಮಾ
ದೇ॒ವಾನಾ᳚ -ಮ್ಪದ॒ವೀಃ  ಕ॑ವೀ॒ನಾಮೃಷಿ॒ರ್ವಿಪ್ರಾ॑ಣಾ -
ಮ್ಮಹಿ॒ಷೋ  ಮೃ॒ಗಾಣಾ᳚ಮ್  ।  ಶ್ಯೇ॒ನೋ  ಗೃದ್ಧ್ರಾ॑ಣಾ॒ಗ್॒
ಸ್ವಧಿ॑ತಿ॒  ರ್ವನಾ॑ನಾ॒ಗ್ಂ॒  ಸೋಮಃ॑  [ಸೋಮಃ॑ ,
ಪ॒ವಿತ್ರ॒ಮತ್ಯೇ॑ತಿ॒ ] 41

ಪ॒ವಿತ್ರ॒ಮತ್ಯೇ॑ತಿ॒  ರೇಭನ್ನ್॑  ॥  ಆ
ವಿ॒ಶ್ವದೇ॑ವ॒ಗ್ಂ॒  ಸತ್ಪ॑ತಿಗ್ಂ  ಸೂ॒ಕ್ತೈರ॒ದ್ಯಾ
ವೃ॑ಣೀಮಹೇ  ।  ಸ॒ತ್ಯಸ॑ವಗ್ಂ  ಸವಿ॒ತಾರ᳚ಮ್  ॥  ಆಸ॒ತ್ಯೇನ॒
ರಜ॑ಸಾ॒  ವರ್ತ॑ಮಾನೋ  ನಿವೇ॒ಶಯ॑ನ್ನ॒ಮೃತ॒ -
ಮ್ಮರ್ತ್ಯ॑ಞ್ಚ  ।  ಹಿ॒ರ॒ಣ್ಯಯೇ॑ನ  ಸವಿ॒ತಾ  ರಥೇ॒ನಾ -ಽಽ
ದೇ॒ವೋಯಾ॑ತಿ॒  ಭುವ॑ನಾ  ವಿ॒ಪಶ್ಯನ್ನ್॑  ॥  ಯಥಾ॑  ನೋ॒
ಅದಿ॑ತಿಃ॒  ಕರ॒ -ತ್ಪಶ್ವೇ॒  ನೃಭ್ಯೋ॒  ಯಥಾ॒  ಗವೇ᳚  ।  ಯಥಾ॑
ತೋ॒ಕಾಯ॑  ರು॒ದ್ರಿಯ᳚ಮ್  ॥  ಮಾ  ನ॑ಸ್ತೋ॒ಕೇ  ತನ॑ಯೇ॒  ಮಾ  ನ॒
ಆಯು॑ಷಿ॒  ಮಾ  ನೋ॒  ಗೋಷು॒  ಮಾ  [ ] 42

ನೋ॒  ಅಶ್ವೇ॑ಷು  ರೀರಿಷಃ  ।  ವೀ॒ರಾ -ನ್ಮಾನೋ॑  ರುದ್ರ
ಭಾಮಿ॒ತೋ  ವ॑ಧೀರ್ ​ಹ॒ವಿಷ್ಮ॑ನ್ತೋ॒  ನಮ॑ಸಾ  ವಿಧೇಮ  ತೇ  ॥
ಉ॒ದ॒ಪ್ರುತೋ॒  ನ  ವಯೋ॒  ರಖ್ಷ॑ಮಾಣಾ॒  ವಾವ॑ದತೋ
ಅ॒ಭ್ರಿಯ॑ಸ್ಯೇವ॒  ಘೋಷಾಃ᳚  ।  ಗಿ॒ರಿ॒ಭ್ರಜೋ॒  ನೋರ್ಮಯೋ॒
ಮದ॑ನ್ತೋ॒  ಬೃಹ॒ಸ್ಪತಿ॑ಮ॒ಭ್ಯ॑ರ್ಕಾ  ಅ॑ನಾವನ್ನ್  ॥
ಹ॒ಗ್ಂ॒ಸೈರಿ॑ವ॒  ಸಖಿ॑ಭಿ॒ರ್ವಾವ॑ದದ್ಭಿರಶ್ಮ॒ನ್ -
ಮಯಾ॑ನಿ॒  ನಹ॑ನಾ॒  ವ್ಯಸ್ಯನ್ನ್॑  ।
ಬೃಹ॒ಸ್ಪತಿ॑ರಭಿ॒ಕನಿ॑ಕ್ರದ॒ದ್ಗಾ  ಉ॒ತ
ಪ್ರಾಸ್ತೌ॒ದುಚ್ಚ॑  ವಿ॒ದ್ವಾಗ್ಂ  ಅ॑ಗಾಯತ್  ॥  ಏನ್ದ್ರ॑
ಸಾನ॒ಸಿಗ್ಂ  ರ॒ಯಿಗ್ಂ  [ರ॒ಯಿಮ್ , ಸ॒ಜಿತ್ವಾ॑ನಗ್ಂ
ಸದಾ॒ಸಹ᳚ಮ್  । ] 43

ಸ॒ಜಿತ್ವಾ॑ನಗ್ಂ  ಸದಾ॒ಸಹ᳚ಮ್  ।  ವರ್ ​ಷಿ॑ಷ್ಠಮೂ॒ತಯೇ॑  ಭರ
॥  ಪ್ರ  ಸ॑ಸಾಹಿಷೇ  ಪುರುಹೂತ॒  ಶತ್ರೂ॒ನ್  ಜ್ಯೇಷ್ಠ॑ಸ್ತೇ॒
ಶುಷ್ಮ॑  ಇ॒ಹ  ರಾ॒ತಿರ॑ಸ್ತು  ।  ಇನ್ದ್ರಾ -ಽಽ  ಭ॑ರ॒
ದಖ್ಷಿ॑ಣೇನಾ॒  ವಸೂ॑ನಿ॒  ಪತಿ॒ -ಸ್ಸಿನ್ಧೂ॑ನಾಮಸಿ
ರೇ॒ವತೀ॑ನಾಮ್  ॥  ತ್ವಗ್ಂ  ಸು॒ತಸ್ಯ॑  ಪೀ॒ತಯೇ॑  ಸ॒ದ್ಯೋ
ವೃ॒ದ್ಧೋ  ಅ॑ಜಾಯಥಾಃ  ।  ಇನ್ದ್ರ॒  ಜ್ಯೈಷ್ಠ್ಯಾ॑ಯ



ಸುಕ್ರತೋ  ॥  ಭುವ॒ಸ್ತ್ವಮಿ॑ನ್ದ್ರ॒  ಬ್ರಹ್ಮ॑ಣಾ  ಮ॒ಹಾ -
ನ್ಭುವೋ॒  ವಿಶ್ವೇ॑ಷು॒  ಸವ॑ನೇಷು  ಯ॒ಜ್ಞಿಯಃ॑  ।  ಭುವೋ॒
ನೄಗ್ ​ಶ್ಚ್ಯೌ॒ತ್ನೋ  ವಿಶ್ವ॑ಸ್ಮಿ॒ -ನ್ಭರೇ॒
ಜ್ಯೇಷ್ಠ॑ಶ್ಚ॒  ಮನ್ತ್ರೋ॑  [ಮನ್ತ್ರಃ॑ , ವಿ॒ಶ್ವ॒ಚ॒ರ್ ​
ಷ॒ಣೇ॒  । ] 44

ವಿಶ್ವಚರ್ ​ಷಣೇ  ॥  ಮಿ॒ತ್ರಸ್ಯ॑  ಚರ್ ​ಷಣೀ॒ಧೃತ॒ -ಶ್ಶ್ರವೋ॑
ದೇ॒ವಸ್ಯ॑  ಸಾನ॒ಸಿಮ್  ।
ಸ॒ತ್ಯ -ಞ್ಚಿ॒ತ್ರ  ಶ್ರ॑ವಸ್ತಮಮ್  ॥  ಮಿ॒ತ್ರೋ  ಜನಾನ್॑
ಯಾತಯತಿ  ಪ್ರಜಾ॒ನ -ನ್ಮಿ॒ತ್ರೋ  ದಾ॑ಧಾರ  ಪೃಥಿ॒ವೀಮು॒ತ
ದ್ಯಾಮ್  ।  ಮಿ॒ತ್ರಃ  ಕೃ॒ಷ್ಟೀರನಿ॑ಮಿಷಾ॒ -ಽಭಿ  ಚ॑ಷ್ಟೇ
ಸ॒ತ್ಯಾಯ॑  ಹ॒ವ್ಯ -ಙ್ಘೃ॒ತವ॑ -ದ್ವಿಧೇಮ  ॥  ಪ್ರಸಮಿ॑ತ್ರ॒
ಮರ್ತೋ॑  ಅಸ್ತು॒  ಪ್ರಯ॑ಸ್ವಾ॒ನ್॒ . ಯಸ್ತ॑  ಆದಿತ್ಯ॒
ಶಿಖ್ಷ॑ತಿ  ವ್ರ॒ತೇನ॑  ।  ನ  ಹ॑ನ್ಯತೇ॒  ನ  ಜೀ॑ಯತೇ॒
ತ್ವೋತೋ॒  ನೈನ॒ಮಗ್ಂಹೋ॑  ಅಶ್ಞೋ॒ತ್ಯನ್ತಿ॑ತೋ॒  ನ
ದೂ॒ರಾತ್  ॥  ಯ - [ಯತ್ , ಚಿ॒ದ್ಧಿ  ತೇ॒  ವಿಶೋ॑ ] 45

-ಚ್ಚಿ॒ದ್ಧಿ  ತೇ॒  ವಿಶೋ॑  ಯಥಾ॒  ಪ್ರದೇ॑ವ  ವರುಣ  ವ್ರ॒ತಮ್  ।
ಮಿ॒ನೀ॒ಮಸಿ॒  ದ್ಯವಿ॑ದ್ಯವಿ  ॥  ಯ -ತ್ಕಿಞ್ಚೇ॒ದಂ -ವಁ॑ರುಣ॒
ದೈವ್ಯೇ॒  ಜನೇ॑ -ಽಭಿದ್ರೋ॒ಹ -ಮ್ಮ॑ನು॒ಷ್ಯಾ᳚ಶ್ಚರಾ॑ಮಸಿ
।  ಅಚಿ॑ತ್ತೀ॒ಯ -ತ್ತವ॒  ಧರ್ಮಾ॑  ಯುಯೋಪಿ॒ಮಮಾ
ನ॒ಸ್ತಸ್ಮಾ॒  ದೇನ॑ಸೋ  ದೇವ  ರೀರಿಷಃ  ॥  ಕಿ॒ತ॒ವಾಸೋ॒
ಯದ್ರಿ॑  ರಿ॒ಪುರ್ನ  ದೀ॒ವಿ  ಯದ್ವಾ॑  ಘಾ  ಸ॒ತ್ಯ  ಮು॒ತಯನ್ನ
ವಿ॒ದ್ಮ  ।  ಸರ್ವಾ॒  ತಾ  ವಿಷ್ಯ॑  ಶಿಥಿ॒ರೇ  ವ॑  ದೇ॒ವಾಥಾ॑  ತೇ
ಸ್ಯಾಮ  ವರುಣ  ಪ್ರಿ॒ಯಾಸಃ॑  ॥  46 ॥
(ಸೋಮೋ॒ -ಗೋಷು॒  ಮಾ - ರ॒ಯಿಂ  – ಮನ್ತ್ರೋ॒  -ಯ -
ಚ್ಛಿ॑ಥಿ॒ರಾ -ಸ॒ಪ್ತ  ಚ॑  ) (ಅ . 11)

(ವಿ  ವಾ  ಏ॒ತಸ್ಯಾ  – ಽಽವಾ॑ಯೋ  – ಇ॒ಮೇ  ವೈ  – ಚಿ॒ತ್ತಞ್ಚಾ॒  –
ಽಗ್ನಿರ್ಭೂ॒ತಾನಾಂ᳚  – ದೇ॒ವಾ  ವಾ  ಅ॑ಭ್ಯಾತಾ॒ನಾ  –
ನೃ॑ತಾ॒ಷಾಡ್  – ರಾ॒ಷ್ಟ್ರಕಾ॑ಮಾಯ॒  – ದೇವಿ॑ಕಾ॒  –
ವಾಸ್ತೋ᳚ಷ್ಪತೇ॒  – ತ್ವಮ॑ಗ್ನೇ  ಬೃ॒ಹ  – ದೇಕಾ॑ದಶ  )

(ವಿ  ವಾ  ಏ॒ತಸ್ಯೇ  – ತ್ಯಾ॑ಹ  – ಮೃ॒ತ್ಯುರ್ಗ॑ನ್ಧ॒ರ್ವೋ  –
ಽವ॑  ರುನ್ಧೇ  ಮದ್ಧ್ಯ॒ತ  – ಸ್ತ್ವಮ॑ಗ್ನೇ  ಬೃ॒ಹಥ್  –
ಷಟ್ಚ॑ತ್ವಾರಿಗ್ಂಶತ್ )

(ವಿ  ವಾ  ಏ॒ತಸ್ಯ॑ , ಪ್ರಿ॒ಯಾಸಃ॑  )

॥  ಹರಿಃ॑  ಓಮ್  ॥

॥  ಕೃಷ್ಣ  ಯಜುರ್ವೇದೀಯ  ತೈತ್ತಿರೀಯ  ಸಂಹಿತಾಯಾ -
ನ್ತೃತೀಯಕಾಣ್ಡೇ  ಚತುರ್ಥಃ  ಪ್ರಶ್ನ -ಸ್ಸಮಾಪ್ತಃ  ॥

